
बृहद-द्रव्यसंग्रह गाथा-२५ 

अब कायत्व के व्याख्यान में पहले जो प्रदेशों का अस्तित्व सूचित किया था, उसका 

विशेष व्याख्यान करते हैं । एक पातनिका (उत्थनिका) तो इसप्रकार है, दूसरी पातनिका 

इसप्रकार है कि, किस द्रव्य के कितने प्रदेश हैं - इसका प्रतिपादन करते हैं :- 

होंति असंखा जीबे धम्माधम्मे अणंत आयासे। 

मुत्ते तिविह पदेसा कालस्सेगो ण तेण सो काओ॥२५॥ 

भवन्ति असंख्या: जीवे धर्माधर्मयो: अनन्ता आकाशे। 
मूर्त्ते त्रिविधा: प्रदेशा: कालस्य एक: न तेन सः काय: ॥२५॥ 

हैं अनंत प्रदेश नभ जिय धर्म अधर्म असंख्य हैं। 
सब पुदगलों के त्रिविध एवं काल का बस एक है ॥२५॥ 

  

गाधार्थ :- जीव, धर्म तथा अधर्मद्रव्य के असंख्य प्रदेश हैं, आकाश के अनंत प्रदेश 

हैं, मूर्त के (पुदूगल के) तीन प्रकार के (संख्यात, असंख्यात और अनंत) प्रदेश हैं। 
काल का एक प्रदेश है, अत: वह काय नहीं है। 

टीका :- होंति असंखा जीवे धम्माधम्मे दीपक की भाँति संकोच-विस्तारयुक्त एक 
जीव में और सदा स्वभाव से विस्तृत धर्मद्रव्य और अधर्मद्रव्य में भी लोकाकाश प्रमाण 

असंख्य प्रदेश होते हैं। अणंत आयासे आकाश में अनंत प्रदेश होते हैं। मुत्ते तिविह 
पदेसा मूर्त-पुद्गल द्रव्य में संख्यात, असंख्यात और अनंत परमाणुओं के पिंड अर्थात्‌ 

स्कंध होते हैं। उन्हीं को तीन प्रकार के प्रदेश कहे जाते हैं, क्षेत्र प्रदेशों को नहीं; क्योंकि 

Gare अनंत प्रदेशी क्षेत्र में नहीं रहता है । कालस्सेगो कालाणु को एक ही प्रदेश है। 
ण तेण सो काओ इस कारण वह काय नहीं है। कालद्रव्य के एक प्रदेश होने के विषय 

में युक्ति दिखलाते हैं। वह इसप्रकार - जिस प्रकार अंतिम शरीर से कुछ न्यून 

प्रमाणवाली सिद्धत्व पर्याय का उपादान कारणभूत जो शुद्धात्मद्र॒व्य है, वह सिद्धत्वपर्याय 

प्रमाण (उसके समान) ही है अथवा जिस प्रकार मनुष्य, देव आदि पर्यायों का उपादान 

कारणभूत जो संसारी जीवद्रव्य है, वह इस मनुष्यादि पर्यायप्रमाण ही (उसके बराबर 

ही) है, उसीप्रकार कालद्र॒व्य भी समयरूप काल पर्याय के अविभागपने से उपादानकारण 

भूत अविभागी एक प्रदेश ही होता है। अथवा मंदगति से गमन करते हुए पुद्गलपरमाणु



गाथा २५ २८९ 
  

को एक आकाश प्रदेश तक ही कालद्रव्य गति का सहकारी कारण होता है, अत: ज्ञात 

होता है कि वह कालद्रव्य भी एक प्रदेशी ही है। 

शंका- कोई प्रश्न करता है कि पुदूगलपरमाणु को गति में सहकारी कारण धर्मद्रव्य 
है, उसमें कालद्रव्य का क्‍या प्रयोजन है ? 

समाधान- ऐसा नहीं कहना चाहिए। गति में सहकारी कारण धर्मद्रव्य विद्यमान होने 
पर भी मछली को गति करने में जल की भाँति और मनुष्यों को शकट आरोहण आदि 
की भाँति अन्य भी बहुत से सहकारी कारण होते हैं। कोई कहता है कि कालद्रव्य 
पुदूगलों की गति में सहकारी कारण है - ऐसा कहाँ पर कहा है ? उसका उत्तर देते हैं:- 
श्री कुन्दकुन्दाचार्यदेव ने पंचास्तिकाय प्राभृत में कहा है कि पुग्गलकरणा जीवा खंधा 

खलु कालकरणा दु। इसका अर्थ कहा जाता है:- धर्मद्रव्य विद्यमान होने पर भी, जीवों 
को गति में कर्म-नोकर्मरूप पुदूगल सहकारी कारण होते हैं और अणु तथा स्कंध - 
इन दो भेदवाले पुद्गलों को गमन में कालद्रव्य सहकारी कारण होता है॥२५॥ 

गाथा २५ पर प्रवचन 

जीव, धर्म तथा अधर्म द्रव्य के असंख्यप्रदेश हैं। आकाश के अनंतप्रदेश हैं, मूर्त्त 
पुद्गल द्रव्य के संख्यात, असंख्यात और अनंतप्रदेश हैं, काल द्रव्य का एक प्रदेश है; 

जिससे वह काय नहीं है। 

दीपक के समान संकोच तथा विस्तारयुक्त एक जीव के असंख्यप्रदेश हैं। हाथी 
अथवा चींटी की पर्याय में भी असंख्यप्रदेश सदृश हैं। कंदमूल के एक शरीर में अनंत 

जीव हैं, प्रत्येक जीव असंख्यप्रदेशी है। केवलीसमुद्घात के काल में सम्पूर्ण लोक में 
व्याप्त केवली भगवान के भी असंख्यप्रदेश हैं तथा सदा स्वभाव से विस्तृत धर्म और 

अधर्मद्रव्य असंख्यप्रदेशी हैं। इनमें संकोच-विस्तार नहीं होता। आकाशद्रव्य अनंत 

प्रदेशी, पुदूगलस्कन्ध संख्यात, असंख्यात और अनंतप्रदेशी है। इन्हीं को तीन प्रकार के 
प्रदेश कहते हैं - क्षेत्र प्रदेशों को नहीं; क्योंकि पुदूगल अनंतप्रदेशी क्षेत्र में नहीं रहता 

है। अनंतप्रदेशी स्कन्ध दो अथवा असंख्यप्रदेशों में समा जाता है, अनंतप्रदेशी क्षेत्र में 
नहीं रहता। कालद्रव्य एक प्रदेशी है, अत: काय नहीं है। 

कालद्रव्य एक प्रदेशी है, इसमें युक्ति दिखलाते हैं।



२९० वृहद्‌-द्रव्यसंग्रह प्रवचन 
  

  जिसप्रकार सिद्धत्व पर्याय का उपादान कारण शुद्ध आत्मद्रव्य है। उस सिद्ध पर्याय 

की अवगाहना पूर्व के अंतिम शरीर से कुछ न्यून प्रमाणवाली है। श्वेताम्बर सम्प्रदाय 

सिद्ध की अवगाहना पूर्व शरीर से भाग प्रमाण कहता है, परन्तु उसकी बात सही नहीं 
है। सिद्ध की अवगाहना पूर्व शरीर से कुछ कम है अर्थात्‌ सिद्धत्व पर्याय का प्रमाण 

द्रव्य प्रमाण के समान है। उसीप्रकार कालद्रव्य भी समयरूप पर्याय के अविभागपने से 

उपादान कारणभूत अविभागी एकप्रदेशी ही होता है अथवा मंदगति से गमन करते हुए 

पुदूगलपरमाणु को एक आकाश प्रदेश तक ही कालद्रव्य गति का सहकारी कारण होता 
है। अत: ज्ञात होता है कि कालद्रव्य भी एक प्रदेशी ही है। 

OOO 

    a की रचना तो देखो! 

. तो ऐसा मानते हैं कि बाह्य में फेरफार कर दें और बाह्य संयोग-साधन 

जुटाकर उनमें से सुख प्राप्त कर ले, किन्तु भाई! तेरा सुख संयोगों में नहीं है। अरे/ 

देखो तो सही, यह सर्वज्ञ की वाणी/ संतों की रचना तो देखो/ सर्वज्ञ के यार्ग के सिवा 

दूसरे का एक अक्षर भी सच्चा नहीं है, दूसरा तो सभी विपरीत है। सत्य बात समझने 

से पूर्व थी गहरे-गहरे उसका बहुमान करके जो स्वीकार करता है, उस जीव को अन्य 

विपरीवता का आदर करनेवाले जीवों की अपेक्षा तो फेर पड़ा हैं। भले ही अभी 

स्वभाव की दृष्टि नहीं प्रकट हुई हो; किन्दु सत्य का आदर किया, उसमें भी उतना 

तो फेर पड़ा है या नहीं 2 थव का अथाव तो स्वभाव की दृष्टि करेगा, वभी होगा; 

परन्तु उससे पूर्व असत्य का पोषण छोड़कर सत्य के आदर का थाव थी जिसे न आये, 

उसको तो स्वभाव में जाने की पात्रता भी कहाँ से आयेगी 2 अखण्ड स्वभाव की दृष्टि 

प्रकट होने से यूर्व उसके बहुमानपूर्वक श्रवण-मनन का भाव आये बिना नहीं रहता। 

सत्य का स्वीकार करके उसका आदरभाव भी जो नहीं करे, उसे तो अंतरस्वभाव की 

दृष्टि प्रकट करने का अवसर भी नहीं आता। 

कि द्रव्यदृष्टि जिनेश्वर, पृष्ठट-२००           
 



वबहद-द्रव्यसंग्रह गाथा-२८६ 

अब पुद्गल परमाणु एक प्रदेशी है तो भी उपचार से उसे कायत्व है - ऐसा उपदेश 
देते हैं:- 

  

एयपदेसो वि अणु णाणाखंधप्पदेसदो होदि। 
बहुदेसो उवयारा तेण य काओ भणंति सब्वण्हु ॥२६॥ 

एकप्रदेश: अपि अणु: नानास्कन्ध्रप्रदेशतः भवति। 

बहुदेश: उपचारात्‌ तेन च काय: भणन्ति सर्वज्ञा: ॥२६॥ 

यद्यपि पुदूगल अणु है मात्र एक प्रदेशमय। 
पर बहुप्रदेशी कहें जिन स्कन्ध के उपचार से ॥२६॥ 

गाथार्थ :- एक प्रदेशी (होने पर) भी परमाणु अनेक स्कन्धरूप बहुप्रदेशी हो 

सकता है - इस कारण सर्वज्ञदेव उपचार से परमाणु को काय कहते हैं। 

टीका :- एयपदेसो वि अणु णाणाखंधप्पदेसदो होदि बहुदेसो पुदूगल-परमाणु 
एक प्रदेशी है तो भी भिन्न-भिन्न स्कंधरूप बहुप्रदेशी होता है, उबयारा उपचार अर्थात्‌ 
व्यवहारनय से तेण य काओ भणंति सव्वण्हु इस कारण सर्वज्ञदेव उस पुदूगल परमाणु 
को काय कहते हैं। 

विशेष - जिसप्रकार यह परमात्मा शुद्ध निश्चयनय से द्रव्यरूप से शुद्ध तथा एक 
है तो भी अनादि कर्मबंध के वश स्निग्ध-रूक्षगुण स्थानीय राग-द्वेषरूप परिणमित होकर 

व्यवहार से नर-नारकादि विभाव-पर्यायरूप से अनेक प्रकार का होता है; उसीप्रकार 

पुदूगल परमाणु भी स्वभाव से एक और शुद्ध होने पर भी राग-द्वेष स्थानीय बंधयोग्य 

स््रिग्ध-रूक्षणुणरूप से परिणमित होकर द्वि-अणुक आदि स्कंधरूप विभाव-पर्यायरूप से 
अनेक प्रकार से बहुप्रदेशी होता है - इस कारण बहुप्रदेशत्व जिसका लक्षण है - ऐसे 

कायत्व के कारण उपचार से काय कहलाता है।   

कोई मानता है कि जिसप्रकार पुदूगलपरमाणु को, उसके द्रव्यरूप से एक होने पर 

भी, द्वि-अणुक आदि स्कन्धपर्यायरूप से बहुप्रदेशरूप कायत्व है, उसीप्रकार कालाणु 
को भी, उसके द्रव्य से एक होने पर भी, पर्यायों से कायत्व हो ! उसका परिहार किया 

जाता है:- स्तिग्ध-रूक्षत्व जिसका कारण है - ऐसे बंध का (काल में) अभाव होने 

 



२९२ वृहद्‌-द्रव्यसंग्रह प्रवचन 

से वैसा नहीं होता है। वह किसलिए है? क्योंकि स्निग्ध-रूक्षत्व पुदूगल का ही 
धर्म है। 

शंका- अणु पुद्गल की संज्ञा है, काल को अणु संज्ञा किसप्रकार है ? 

  

समाधान- अणु शब्द द्वारा व्यवहारनय से पुदूगलों का कथन किया जाता है, निश्चय 

से तो वर्णादे गुणों के पूरण और गलन के संबंध से उनको पुदूगल कहा जाता है। 
वास्तविकरूप से अणु शब्द सूक्ष्मता का वाचक है। जैसे कि परमपने अर्थात्‌ प्रकृष्टपने 
जो अणु है, वह परमाणु है। अणु का अर्थ क्‍या? सूक्ष्म इस व्युत्पत्ति से परमाणु शब्द 

अतिसूक्ष्म को कहता है और वह सूक्ष्मतावाचक अणु शब्द निर्विभाग पुदूगल की विवक्षा 

में पुदगलाणु को कहता है और अविभागी कालद्रव्य की विवक्षा में कालाणु को कहता 

है॥२६॥ 

गाथा २६ पर प्रवचन 

एकप्रदेश का धारक परमाणु भी अनेक स्कन्धरूप बहुप्रदेश है, इसलिए सर्वत्र 

परमात्मा उपचार से परमाणु को काय कहते हैं। 

काय किसे कहा! इसकी बात चलती है। आत्मा के असंख्यप्रदेश हैं, अत: इसे तो 

“काय' संज्ञा है। धर्म, अधर्म और आकाश द्रव्य भी बहुप्रदेशी होने से 'काय' हैं। 
कालद्रव्य को “काय' संज्ञा लागू नहीं पड़ती, क्योंकि वह एकप्रदेशी है। 

परमाणु भी एकप्रदेशी है, परन्तु काय संज्ञा उपचार से लागू पड़ती है; क्योंकि 

संख्यात, असंख्यात और अनंत परमाणुओं का स्कन्ध बनता है और वह स्कन्ध बहुप्रदेशी 
होता है। इस उपचार से उसे काय कहते हैं। शरीर को व्यवहार से काया कहते हैं। बहुत 
परमाणुओं में कार्माण स्कन्धों को काय कहना भी व्यवहार है। 
  पुदूगल परमाणु एकप्रदेशी है, परन्तु बहुत प्रकार से दो से लेकर अनंत परमाणुओं 

Hl Ghee है। अत: व्यवहारनय से उसे काय कहा जा सकता है। 

अब इसी बात को स्पष्ट करते हैं:- 

  

जिसप्रकार इस भगवानस्वरूप आत्मा का सामान्य स्वरूप वस्तुरूप से देखा जाये 

तो शुद्ध है, एक है, देह और कर्म आदि से भिन्न है तथा अवस्था को गौण करो तो शुद्ध

निश्चयनय से यह आत्मा शुद्ध और एक है। व्यवहानय से विषयस्वरूप पर्याय और 

भेदों को गौण करके देखें तो प्रत्येक आत्मा स्वभाव से शुद्ध है, एकत्वस्वरूप है। 

द्रव्यदृष्टि से आत्मा एक और शुद्ध है तो भी अनादिकाल से स्वयं कर्मबन्ध के 

वशीभूत होता रहा है। वास्तव में कर्म जड़स्वरूप है और आत्मा को पराधीन नहीं करते, 
अपितु जीव स्वयं अपने ढीले (शिथिल) पुरुषार्थ के कारण कर्मों के वश हो जाता है, 
जिससे अनादि संसार में घिसटना पड़ता है। अज्ञानी जीव ऐसा नहीं मानता और कहता 

है कि कर्मबन्ध के कारण संसार में घिसटना पड़ता है। कर्म बहुत बलवान हैं, किसी 

को नहीं छोड़ते हैं - इत्यादि। परन्तु उसकी यह मान्यता ठीक नहीं है। व्यवहारनय से 

कहें तो आत्मा स्वयं अनादिकाल से कर्मबन्ध के वशीभूत होकर चार गतिरूप संसार 
में भटक रहा है। चौरासी लाख योनियों में जन्म-मरण के दु:ख उठा रहा है। 

अभी भी यदि वह भूल सुधारे, अपनी आत्मा को जानने का पुरुषार्थ करे, कर्म के 
कारण परतंत्रता नहीं है - ऐसा माने और शुद्धात्मस्वरूप में रम जाये तो चतुर्गति का 

चक्कर छूटकर उसे भी सुख की प्राप्ति हो सकती है। 

संसारी आत्मा अपनी अक्षय, अनुपम ज्ञाननिधि को भूलकर जड़कर्मों के वश हो 
जाता है । इसलिए जिसमें लोकालोक स्पष्ट झलकता है - ऐसे अपने स्वभाव की सामर्थ्य 

को पहिचानना चाहिए। यही कर्मों से छूटने का उपाय है। 

आत्मा स्वभाव से शुद्ध और एक है। फिर इसे अनेक प्रकारवाला और अशुद्ध क्‍यों 
कहा ? और पुद्गल परमाणु एक प्रदेशवाला होकर कायवाला कैसे है ? - ये दोनों बातें 
एक जैसी हैं। 

आत्मा स्वयं अपने स्वरूप को भूलकर राग-द्वेषादि अवस्था को धारण करता है, 
इसलिए व्यवहारनय से अनेकप्रकार वाला होता है। जैसे आत्मा के स्वभाव में संसार 

नहीं है, वैसे ही उसकी पर्याय में संसार नहीं है - ऐसा नहीं है। जीव एकस्वभावी, 
वीतरागी, ज्ञायक, शुद्ध होने पर भी अपने स्वभाव को भूल जाने से व्यवहारनय के विषय 

को अपना मानने लगता है। जैसे मैं मनुष्य हूँ, देव हूँ, नारकी हूँ, तिर्यज्ञ हूँ - इत्यादि 
तथा इन्हीं वैभाविक पर्यायों में एकत्व बुद्धि करके राग-द्वेष के वशीभूत होता है। 

ज्ञेय-लोलुपता तो नहीं छोड़ता; परन्तु ज्ञेयों में यह अच्छा (अनुकूल) और यह बुरा

    (प्रतिकूल) इसप्रकार भेद डालता है। वह व्यवहारनय अर्थात्‌ पर्यायदृष्टि से मनुष्य, देव 

आदि पर्यायों के कारण अनेकरूप होता है। एकपने को भूल गया है; इसलिए अनेकरूप 

होता है, स्वभाव को छोड़कर विभावरूप होता है। 

तथा पुदूगल परमाणु स्वभाव से एक ओर शुद्ध है तो भी स्निग्ध और रूक्षत्व के 
कारण दो से लेकर अनंत परमाणुवाली स्कन्ध पर्याय उसकी होती है। अतः सर्वज्ञ 

भगवान उपचार से उसे बहुप्रदेशी कहते हैं। 

यहाँ प्रश्न है कि स्कन्ध के बहुप्रदेशीपने के कारण पुदूगल को 'काय' कहा जाता 
है तो कालाणु की पर्याय के समूह से घड़ी, दिवस आदि होते हैं; अत: उपचार से 
कालाणु को भी काय कहें तो क्‍या दोष है ? 

उत्तर- परमाणुओं में स्त्रिग्ध, रूक्षत्व गुण होने से बंध होता है और स्कन्ध बनता 

है। कालाणु में स्निग्ध, रूक्षत्व गुण नहीं होते; अत: उनमें बंध का अभाव है, वे हमेशा 

एक-एक और अलग-अलग ही रहते हैं। इसलिए पुदूगल में तो कायपने का उपचार 

आता है और कालाणु में नहीं आता। 

  

  

कालाणु एकप्रदेशी है और वैसा ही रहने का उसका स्वभाव है - ऐसा वर्णन सर्वज्ञ 
भगवान करते हैं। 

प्रश्न- अणु तो पुदूगल को कहा जाता है, फिर काल को कालाणु - ऐसा क्‍यों 
कहते हो ? 

उत्तर- 'अणु' शब्द द्वारा व्यवहारनय से पुद्गलों का कथन किया जाता है। निश्चय 

से तो वर्णादि गुणों के पूरण-गलन के संबंध से उनको पुदूगल कहा जाता है। वास्तव 

में तो अणु शब्द सूक्ष्मता का वाचक है। प्रकृष्टपने जो अणु है, वह परमाणु है। इस 
व्युत्पत्ति से परमाणु शब्द अति सूक्ष्मता का सूचक है और वह सूक्ष्मता वाचक अणु शब्द 
विभागरहित पुदूगल की विवक्षा में पुदगलाणु को कहता है तथा अविभागी कालद्र॒व्य 

की विवक्षा में कालाणु को कहता है। छाणएछ 

मुझे अपने गुण-पर्याय की आवश्यकता है और किसी की नहीं - इसका नाम वैराग्य है। 

जो अपने में है, उसकी अपेक्षा और अपने में जो नहीं है; उस सबकी उपेक्षा - ऐसे अपने अस्तित्व 

की प्रतीति होना, वह ज्ञान है। - ब्रव्यदृष्टि जिनेश्वर, पृष्ठ-२२६ 

अब प्रदेश का लक्षण कहते हैं:- 

जावदियं आयासं अविभागीपुग्गलाणु उद्दद्धं। 
ad खु पदेसं जाणे सव्वाणुद्ाणदाणरिहं ॥२७॥ 

यावतिक॑ आकाशं अविभागिपुद्गलाण्ववष्टब्धम्‌। 

त॑ खलु प्रदेश जानीहि सर्व्वाणुस्थानदानाईम्‌॥२७॥ 

एक अणु जितनी जगह घेरे प्रदेश कहें उसे। 
किन्तु एक प्रदेश में ही अनेक परमाणु रहें॥२७॥ 

गाधार्थ :- जितना आकाश अविभागी पुद्गलाणु से रोका जाता है, उसे सर्व अणुओं 
को स्थान देने में योग्य प्रदेश जानो। 

टीका :- जावदियं आयासं अविभागी पुग्गलाणुबट्ठद्ध॑ त॑ खु पदेसं जाणे हे 
शिष्य! जितना आकाश अविभागी पुद्गलपरमाणु से व्याप्त हो, उतने आकाश को स्पष्ट 

रूप से प्रदेश जानो। कैसा है वह? सव्वाणुड्राणदाणरिहं वह प्रदेश सर्व अणुओं को- 
सर्व परमाणुओं को और सूक्ष्म स्कन्धों को - स्थान अर्थात्‌ अवकाश देने में योग्य है। 

आकाशद्रव्य में ऐसी अवगाहनशक्ति है, इसी कारण ही असंख्यात प्रदेशी लोकाकाश में 
भी अनंतानंत जीव और उनसे भी अनंतगुणे पुदूगल अवकाश प्राप्त करते हैं। इसीप्रकार 

जीवों और पुद्गलों के संबंध में अवकाश देने का सामर्थ्य (अन्यत्र इसप्रकार) कहा है:- 
एक निगोद के शरीर में भूतकाल में हो गये सर्व सिद्धों से अनंतगुणे जीव द्रव्यप्रमाण 

से' देखे गये हैं ॥१॥ यह लोक सब और से विविध तथा अनंतानंत सूक्ष्म और बादर 
पुदूगलों से ठसाठस* भरा है॥२॥ 

शंका- मूर्त ऐसे पुद्गलों में भेद हो, इसमें विरोध नहीं है; परन्तु अमूर्त और अखंड 
आकाशद्रव्य में भेद कल्पना किसप्रकार संभव है ? 

समाधान- यह शंका योग्य नहीं है। रागादि उपाधिरहित, स्वसंवेदन प्रत्यक्ष भावना 
से उत्पन्न सुखामृत के रसास्वाद से तृप्त दो मुनियों के रहने का क्षेत्र एक है या अनेक ? 

यदि दोनों के रहने का क्षेत्र एक हो तो दोनों एकत्व को प्राप्त होते हैं, परन्तु ऐसा तो 

है नहीं। और यदि कहो कि दोनों का निवास क्षेत्र भिन्न है तो निर्विभाग ऐसे आकाशद्रव्य

में भी घटाकाश, पटाकाश इत्यादि की भाँति विभागकल्पना सिद्ध हुई ॥२७॥ 
  

इसप्रकार पाँच सूत्रों से पंचास्तिकाय का प्रतिपादन करनेवाला तीसरा अंतराधिकार 

पूर्ण हुआ। 

गाथा २७ पर प्रवच्चनन 

जितना आकाश एक अविभागी पुद्गल परमाणु से रोका जाता है, उसे सर्व अणुओं 

को स्थान देने योग्य प्रदेश जानो। 

एक परमाणु जितना स्थान रोकता है, उसे प्रदेश कहते हैं। आकाश के इन प्रदेशों 

की ताकत इतनी है कि इसमें दुनिया के सभी परमाणु सूक्ष्मपने को धारण कर समा 

जाते हैं। जिसप्रकार आत्मा के ज्ञान में सम्पूर्ण ज्ञेयों को जानने की ताकत है, धर्मास्तिकाय 

में अनंतानंत जीव और पुद्गलों की गति में और अधर्मास्तिकाय में उन्हीं की स्थिति 

में निमित्त होने की ताकत है; उसीप्रकार आकाश के एक प्रदेश में जितने द्रव्य आयें, 

उन सभी के अवगाहन में निमित्त होने की शक्ति है। 

ज्ञान में झलकनेवाले ज्ञेयों का स्वभाव अपरिमित है और ज्ञेयों को जाननेवाले आत्मा 

का ज्ञानस्वभाव भी अपरिमित है। 

अरे भाई! एक समय में सभी ज्ञेयों को जान ले - ऐसी तेरी सामर्थ्य है; परन्तु 

अज्ञानी को इसका माहात्म्य नहीं आता, राग-द्वेषादि कषाय और परज्ञेयों का ही माहात्म्य 

आता है। 

  

आकाश तो ज्ञेय है, उसके एक प्रदेश की ताकत कितनी ? इसका वर्णन किया, इसे 

भी ज्ञान जानता है। इससे ज्ञान का माहात्म्य आता है। 

हे शिष्य! जितना आकाश एक पुद्गल परमाणु से व्याप्त है, उसे स्पष्टरूप से प्रदेश 
जानो। कैसा है वह प्रदेश ? बहुत से परमाणु सूक्ष्मपने परिणमित हों तो उन सभी को 

अवगाहन देने की शक्ति उसमें है। इसलिए वह प्रदेश अनंत परमाणुओं को अवगाहन 

देने की सामर्थ्यवाला है। 

आत्मा का स्वभाव ज्ञान है, जिसे सुख-दुःख होता है, उसके ज्ञान की सामर्थ्य 

कितनी - यह जानने योग्य है। अतः उसे ही जानना चाहिए।

अहो ! वीतराग परमात्मा की बात है कि धर्म बाहर की वस्तु नहीं है, अपितु 

वस्तु का स्वभाव है। ज्ञान में झलकनेवाले ज्ञेय हमारे नहीं हैं, केवल हमारे द्वारा जाने 

जाते हैं। 

वर्तमान में राग-द्वेष और अल्पज्ञता होने पर भी निजस्वभाव का आश्रय लेने पर 

वीतरागता और केवलज्ञान प्रकट होता है। 

  

असंख्यातप्रदेशी आकाश में अनंतानंत जीव और पुद्गल द्रव्य रहते हैं। यह आकाश 

के क्षेत्र की शक्ति है। यहाँ क्षेत्र का माहात्म्य नहीं है, परन्तु उसे जाननेवाले असंख्यातप्रदेशी 

आत्मा के स्वपर-प्रकाशक ज्ञान का माहात्म्य है। 

अहा हा! आत्मा है, स्व और पर दोनों को जाननेवाला है और भी पाँच अजीव द्रव्य 

लोक में हैं। अज्ञानी को उनकी और अपनी खबर नहीं है; न हो तो न हो, परन्तु 

जाननेवाला तो आत्मा ही है। अज्ञानी राग को, पुण्य को, अपने से भिन्न अन्य द्र॒व्यों को 

अपना जानता है। आत्मा का स्वभाव जानना है, इसलिए संसारी जीव पुण्य-पापादि 

रागपरिणाम और अन्य द्रव्यों को अपना न जानकर अपने को ही जाने तो धर्म होता है। 

जीव और पुदगलों को अवगाह देने की सामर्थ्य आकाशद्रव्य में है - ऐसा कथन 

आगम में आता है। भूतकाल में जितने सिद्ध हो चुके हैं, उनसे अनंतगुणे जीव 
एक निगोदिया शरीर में होते हैं, सभी ज्ञानानंदमय है - यही भगवान ने केवलज्ञान में 
जाना है। 

यह लोक अनेक प्रकार के सूक्ष्म और स्थूल अनंतानंत पुदूगलपरमाणुओं से ठसाठस 

भरा है, इसे भी जानने की ताकत आत्मा में है - इसप्रकार आत्मा का माहात्म्य आये 

तो पर का, राग का, व्यवहारादि का माहात्म्य नहीं आता है। दया, दान, भक्ति आदि 

व्यवहार शुभविकल्प हैं और चारित्रगुण की विपरीत दशा है, विभावपर्याय है। विभाव 
होने से वह अधर्म है। सम्यग्दृष्टि को इनका माहात्म्य नहीं होता। 

राग की उत्त्पत्ति नहीं होना अहिंसा है और राग का उत्पन्न होना ही हिंसा है। 

शंका- मूर््तिक पुदूगलों के अणु द्वि-अणु स्कंध आदि में भेद हो तो कोई विरोध 

नहीं, परन्तु अखंड और अमूर्त्त आकाशद्र॒व्य के भेदकल्पना किसप्रकार संभव है अर्थात्‌

पुद्गलद्रव्य में एक परमाणु, दो परमाणु और स्कन्ध आदि पृथक्‌-पृथक्‌ भेदरूप हो जाये, 

पर आकाशद्रव्य में भेद कैसे हो सकता है ? 

  

समाधान- यह शंका ठीक नहीं है, क्योंकि अमूर्त्त और अखंड आकाशशद्रव्य में भी 

अंशकल्पना हो सकती है - यह बात जयसेन आचार्य की टीका में भी आती है। 

रागादि उपाधि से रहित निज आत्मा की प्रत्यक्ष भावना से अर्थात्‌ स्वसंवेदन से 

उत्पन्न जो सुखरूप अमृतरस है, जिसके आस्वाद से तृप्त दो मुनियों के रहने का क्षेत्र 

एक है या अनेक ? 

देखो! इस दृष्टान्त में वर्णित दोनों मुनि छठवें-सातवें गुणस्थान में झूलते हुए 

भावलिंगी संत हैं। प्रथम आत्मानुभवरूप सम्यग्दर्शन हुआ, तत्पश्चात्‌ स्वरूपलीनता होने 

से बहुत रागादि भावों का अभाव जिसके हुआ, वही मुनि है। ऐसे मुनि को अट्टाईस 

मूलगुणों के पालन का जो विकल्प आता है, वह भी उपाधि है - ऐसा वे समझते हैं 
और उपाधिरहित अपनी आत्मा के शांतस्वरूप ज्ञानस्वभाव के निर्विकल्प दशारूप 

अनुभूति में लीन हो जाते हैं - ऐसे दोनों मुनियों के रहने का स्थान एक ही है या 

अलग-अलग ? 

अरे भाई | यदि दोनों मुनियों के रहने का क्षेत्र एक ही हो तो दोनों में एकत्व हो 
जाये, दोनों अलग-अलग न रहें, परन्तु ऐसा कभी भी संभव नहीं है। इसलिए निश्चित 

है कि दोनों का क्षेत्र अलग-अलग है। घटाकाश, पटाकाश आदि से अखंड आकाश में 

भी भेदकल्पना सिद्ध होती है। आकाश के अखंड होने पर भी दोनों मुनि अलग-अलग 
क्षेत्र में हैं, अत: आकाश में भिन्न-भिन्न प्रदेशकल्पना सिद्ध है। आकाश के जिस भाग 

में घड़ा है, वहाँ वस्त्र नहीं है और जहाँ वस्त्र है, वहाँ घड़ा नहीं है। दोनों के ही प्रदेश 
भिन्न-भिन्न हैं। 

इसप्रकार श्री नेमिचन्द्रसिद्धान्तिदेव विरचित द्रव्यसंग्रह में नमस्कारादि सत्ताईस गाथाओं 

द्वारा तीन अन्तराधिकारों द्वारा छह द्रव्य और पंचास्तिकाय का प्रतिपादन करनेवाला प्रथम 

अधिकार समाप्त हुआ। 

  

OOO



चूत्निका 

इसके पश्चात्‌ पूर्वोक्त छहद्र॒व्यों का चूलिका रूप से (उपसंहार रूप से) विशेष 

व्याख्यान करते हैं:- 

परिणामि जीव-मुत्तं सपदेसं एय-खेत्त-किरिया य। 
forest HUT wu सव्वगदमिदरंहि यपवेसे ॥९॥ 

दुण्णि य wa wa पंच त्तिय त्तिय एय दुणिणि चउरो य। 
पंच awa wa एदेसं एय उत्तरं Tae 

  

गाथार्थ :- छह द्र॒व्यों में जीव और पुद्गल - ये दो द्रव्य परिणामी हैं, चेतनद्रव्य 

एक जीव है, मूर्तिक एक पुद्गल है, प्रदेश सहित जीव, पुद्गल, धर्म, अधर्म तथा 
आकाश - ये पाँच द्रव्य हैं; एक-एक संख्यावाले धर्म, अधर्म और आकाश - ये तीन 

द्रव्य हैं, क्षेत्रवान एक आकाश द्रव्य है, क्रियासहित जीव और पुद्गल - ये दो द्रव्य हैं, 

नित्यद्रव्य धर्म, अधर्म, आकाश और काल - ये चार हैं, कारणद्रव्य पुदूगल, धर्म, अधर्म, 

आकाश और काल - ये पाँच हैं; कर्त्ता एक जीवद्रव्य है, सर्वव्यापक द्रव्य एक आकाश 

है, (UH Faas SA पर भी) इन छहों द्रव्यों को परस्पर प्रवेश नहीं है। इसप्रकार 

छहों मूल द्रव्यों के उत्तर गुण जानना। 

टीका :- परिणामि स्वभाव तथा विभाव परिणामों से जीव और पुदूगल - ये दो 
द्रव्य परिणामी हैं, शेष चार द्रव्य विभाव व्यंजनपर्याय के अभाव की मुख्यता से 

अपरिणामी हैं। 

जीव शुद्धनिश्चयनय से विशुद्ध ज्ञानदर्शनस्वभावी शुद्धचैतन्य को प्राण शब्द से कहा 

जाता है; उस शुद्धचैतन्यरूप प्राण से जो जीता है, वह जीव है। व्यवहारनय से 

कर्मोदयजनित द्रव्य और भावरूप चार प्रकार के (इन्द्रिय, बल, आयु, श्वासोच्छवास) 
प्राणों से जो जीता है, जीयेगा और पहले जीता था; वह जीव है। 

मुत्तं अमूर्त शुद्धात्मा से विलक्षण स्पर्श, रस, गंध और वर्णरूप मूर्त कहलाता है, 
उसके सद्भाव से पुद्गल मूर्त है। जीवद्रव्य अनुपचरित असद्भूतव्यवहार से मूर्त है, 

परन्तु शुद्धनिश्चयनय से अमूर्त है। धर्म, अधर्म, आकाश और काल द्रव्य ara SI 

सपदेसं लोकमात्रप्रमाण असंख्य प्रदेशयुक्त जीवद्रव्य से लेकर पाँच द्रव्य (जीव, 

Gera, धर्म, अधर्म और आकाश) पंचास्तिकाय संज्ञक सप्रदेश हैं। कालद्रव्य को, 

बहुप्रदेश जिसका लक्षण है - ऐसे कायत्व का, अभाव होने से वह अप्रदेश है। 

  

  

एय द्रव्यार्थिकनय से धर्म, अधर्म और आकाश द्रव्य एक-एक हैं। जीव, पुद्गल, 

काल द्रव्य अनेक हैं। खेत्त सर्व द्र॒व्यों को अवकाश देने में समर्थ होने से क्षेत्र एक 

आकाशद्रव्य है, शेष पाँच द्रव्य अक्षेत्र हैं। 

  

किरिया य जिनमें एक क्षेत्र से अन्य क्षेत्र में गमन करने रूप, परिस्पन्दरूप अथवा 

चलनेरूप क्रिया है, वे क्रियावान जीव और पुद्गल - ये दो द्रव्य हैं। धर्म, अधर्म, 

आकाश और काल - ये चार द्रव्य निष्क्रिय हैं। णिच्च॑ धर्म, अधर्म, आकाश और 

कालद्रव्य यद्यपि अर्थपर्यायवाले होने की अपेक्षा से अनित्य हैं तो भी मुख्यरूप से उनमें 

विभाव व्यझ्नपर्याय का अभाव होने से वे नित्य हैं, द्र॒व्यार्थिकनय की अपेक्षा से भी 

नित्य हैं। जीव और पुद्गल द्रव्य यद्यपि द्रव्यार्थिकनय की अपेक्षा से नित्य हैं तो भी 
अगुरुलघुगुण के परिणमनरूप स्वभाव पर्याय की अपेक्षा से तथा विभावव्यंजनपर्याय की 

अपेक्षा से अनित्य हैं। 

कारण पुद्गल, धर्म, अधर्म, आकाश और कालद्रव्य व्यवहारनय से जीव के शरीर- 

वाणी-मन-प्राण-उच्छूवास, गति, स्थिति, अवगाहन और वर्तनारूप कार्य करते हैं; अत: 

कारण हैं। जीवद्रव्य यद्यपि गुरु-शिष्यादिरूप से परस्पर उपकार करते हैं तो भी 
पुदगलादि पाँच द्रव्यों का कुछ भी कार्य नहीं करते हैं, अत: जीव अकारण हैं। 

कत्ता शुद्ध-पारिणामिक-परमभावग्राहक शुद्धद्॒व्यार्थिकनय से जीव यद्यपि बंध- 

मोक्ष, द्रव्य-भावरूप पुण्य-पाप और घट-पटादि का अकर्ता है तो भी अशुद्धनिश्चय से 

शुभ और अशुभोपयोगरूप परिणमित होकर पुण्य-पापबंध का कर्ता और उनके फल का 

भोक्ता होता है, विशुद्ध ज्ञानदर्शनस्वभावी निज शुद्धात्मद्रव्य के सम्यकृश्रद्धान, ज्ञान और 
अनुष्टानरूप शुद्धोपयोग से परिणत होता हुआ मोक्ष का भी कर्ता और उसके फल का 

भोक्ता होता है। सर्वत्र जीव को शुभ, अशुभ तथा शुद्ध परिणामों के परिणमनरूप ही 

कर्तृत्व जानना। पुद्गलादि पाँच द्र॒व्यों को तो अपने-अपने परिणाम से जो परिणमन है, 
वही कर्तृत्व है; वास्तव में पुण्य-पापादिरूप से अकर्तृत्व ही है।



चूलिका ३०९ 

सव्वगदं लोक और अलोक में व्याप्त होने की अपेक्षा से आकाश को सर्वगत कहा 

जाता है। लोकाकाश में व्याप्त होने की अपेक्षा से धर्म और अधर्मद्रव्य सर्वगत हैं। 

जीवद्रव्य, एक जीव की अपेक्षा से लोकपूरण नामक समुद्घात की अवस्था के अतिरिक्त 
असर्वगत है, परन्तु भिन्न-भिन्न जीवों की अपेक्षा से सर्वगत ही है। पुद्गलद्र्॒य लोकव्यापक 

महास्कन्ध की अपेक्षा से सर्वगत है और शेष पुद्गलों की अपेक्षा से सर्वगत नहीं है। 
कालद्रव्य, एक कालाणुद्रव्य की अपेक्षा से सर्वगत नहीं है, लोकाकाश के प्रदेश के 

बराबर भिन्न-भिन्न कालाणुओं की विवक्षा से कालद्रव्य लोक में सर्वगत है। 

  

इदरंहि य पवेसे यद्यपि सर्व द्रव्य व्यवहारनय से एक क्षेत्र अवगाह होने से एक 
दूसरे में प्रवेश करके रहते हैं तो भी निश्चयनय से चेतना आदि अपने-अपने स्वरूप 
को नहीं छोड़ते हैं। 

सारांश यह है कि इन छह द्व॒व्यों में वीतराग, चिदानंद, एक आदि गुणस्वभावी और 

शुभाशुभ मन, वचन और काया के व्यापाररहित निज शुद्धात्मद्रव्य ही उपादेय है। 

(हेय-उपादेयस्वरूप का विशेष विचार) 

इसके पश्चात्‌, पुनः छह द्र॒व्यों में हेय-ठपादेय स्वरूप का विशेष विचार करते हैं। 

वहाँ शुद्ध निश्चयनय से शक्तिरूप से सर्व जीव शुद्ध-बुद्ध-एकस्वभावी होने से उपादेय 

हैं और व्यक्तिरूप से पंच परमेष्ठी ही उपादेय हैं। उनमें भी (पंचपरसेष्टियों में भी) 
अरहन्त और सिद्ध - ये दो ही उपादेय हैं। इन दोनों में भी निश्चय से सिद्ध ही उपादेय 

है और परम शुद्ध निश्चयनय से तो भोगाकांक्षादिरूप समस्त विकल्पजालरहित परमसमाधि 

-काल में सिद्धसमान स्वशुद्धात्मा ही उपादेय है, अन्य सर्व द्रव्य हेय हैं - यह तात्पर्य है। 

शुद्ध-बुद्ध-एकस्वभाव इस पद का क्या अर्थ है ? मिथ्यात्व-रागादि समस्त विभावरहित 

होने से आत्मा शुद्ध कहलाता है और केवलज्ञानादि अनंतगुणों से सहित होने से आत्मा 
बुद्ध कहलाता है। शुद्ध-बुद्ध का लक्षण सर्वत्र इसप्रकार जानना। 

अब चूलिका शब्द का अर्थ कहा जाता है- किसी पदार्थ के विशेष व्याख्यान को, 

कथन किये गये विषय में अकथित विषय के व्याख्यान को और कहे गये तथा नहीं 

कहे गये विषय के मिश्र व्याख्यान को चूलिका कहते हैं। 

इसप्रकार छह द्रव्यों की चूलिका समाप्त हुई।

चूलिका पर प्रवचन 

पूर्वोक्त छहों द्रव्यों में जीव और पुद्गल दो ही द्रव्य परिणामी हैं, जिनमें जीवद्र॒व्य 
चेतन और अमूर्तिक, पुद्गलद्गरव्य अचेतन और मूर्तिक है तथा जीव, पुद्गल, धर्म, अधर्म 

और आकाश - ये पाँच द्रव्य प्रदेशसहित हैं। 

  

  

धर्म, अधर्म और आकाश - ये तीनों द्र॒व्य संख्या में एक-एक ही हैं। क्षेत्रवाला 

अकेला आकाशद्रव्य है। क्रियासहित जीव और पुद्गलद्रव्य हैं। नित्यद्र॒व्य धर्म, अधर्म, 

आकाश और काल - ये चार हैं। कारणद्रव्य पुदूगल, धर्म, अधर्म, आकाश और काल 

- ये पाँच हैं। कर्त्तद्रव्य एक जीवद्रव्य है, सर्वव्यापक आकाश है (एक क्षेत्रावगाह होने 

पर भी)। इन छहों द्रव्यों में परस्पर प्रवेश नहीं है अर्थात्‌ एक द्रव्य दूसरे द्रव्य में 

कभी भी प्रवेश नहीं करता। ये छहों मूलद्रव्यों के उत्तरगुण जानना। अब विशेष व्याख्यान 

करते हैं। 

देखो! यहाँ मूल में कहा है कि एक द्रव्य अन्य द्रव्य का कारण नहीं है। परस्पर 
किसी का किसी में प्रवेश भी नहीं होता। छुरी के निमित्त से शरीर में घाव का होना 
और खून का निकलना दिखायी देता है, परन्तु छुरी के कारण ऐसा नहीं होता, छुरी 

की मौजूदगी अर्थात्‌ संयोग होता है; पर उससे न तो घाव होता है और न ही खून 
निकलता है। वास्तव में तो छुरी ने शरीर को छुआ ही नहीं, क्योंकि एक द्रव्य दूसरे 

द्रव्य में प्रवेश करता ही नहीं, अत: छुरी के कारण खून निकला, घाव हुआ - ऐसा 
मानना ठीक नहीं है और छुरी के कारण शरीर में घाव हुआ, आत्मा को दुख हुआ - 
ऐसा मानना भी मिथ्या है। तथा अँगुलियों के कारण छड़ी नहीं चलती है, क्योंकि छड़ी 

और अँगुली दोनों में ही क्रियावती शक्ति है तथा दोनों में ही जो क्रिया होती है वह 
एक-दूसरे में प्रवेश किये बिना स्वतंत्र होती है। 

यहाँ कहते हैं कि एक परमाणु दूसरे परमाणु में प्रवेश नहीं करता। अनंत पुदूगल 
परमाणुओं का स्कन्ध अन्य स्कन्धों के साथ एकक्षेत्रावगाह होकर भी परस्पर अछूते रहते 

हैं। इसप्रकार सभी पदार्थ भिन्न-भिन्न हैं और सबकी क्रिया भी अलग-अलग हो रही 
है, इस व्यवहारज्ञान बिना प्रतीति भी सम्यक्‌ नहीं होती। 

  

  

इन अँगुलियों के द्वारा लकड़ी घूमती है - ऐसा अज्ञानी मानता है, क्योंकि वह संयोग



चूलिका ३०३ 

को देखता है। लकड़ी का क्षेत्र से क्षेत्रान्तर होना स्वभाव है, अज्ञानी उसे नहीं देखता। 

आत्मा का शरीर में प्रवेश नहीं - ऐसा यथार्थ ज्ञान किये बिना व्यवहारश्रद्धा भी नहीं 

होती। निश्चयश्रद्धा की तो बात ही क्‍या है! 

अब “परिणामी ' शब्द की व्याख्या करते हैं :- 

  

स्वभाव और विभाव पर्यायों के परिणमनवाले जीव और पुद्गल द्रव्य हैं। शेष चार 
धर्म, अधर्म, आकाश और काल द्र॒व्यों के विभाव व्यंजनपर्याय नहीं होती है, इसलिए 

वे अपरिणामी हैं। 

यहाँ जीव व पुद्गल द्रव्यों को ही परिणामी कहा है, वह विभाव व्यंजनपर्याय की 
मुख्यता से जानना, वास्तव में तो परिणमन स्वभाववाले होने से छहों ही द्रव्य परिणामी 
हैं। जीव में संकोच-विस्तार होता है, पुटूगल का आकार विभावरूप होता है, अन्य चार 
द्रव्यों का नहीं - यही अपेक्षा यहाँ समझना चाहिए। 

अनंत जीव और अनंतानंत पुद्गलद्ग॒व्य स्वभावरूप अथवा विभावरूप, अपने कारणों 

से अर्थात्‌ स्वसामर्थ्य से परिणमित होते हैं; क्योंकि सभी द्रव्यों का परिणमन 

स्वभाव है। 

यहाँ कोई कहे कि जीव स्वभावरूप परिणमन अपने कारणों से ही करता है - यह 

ठीक है, परन्तु विभावरूप परिणमन तो कर्म के कारण करता होगा? 

नहीं, कर्म के कारण परिणमन नहीं होता। यह सिद्ध है कि परिणमन चाहे 

स्वभावरूप हो अथवा विभावरूप, स्वयं की सामर्थ्य से ही होता है। विचाररहित प्राणी 
को कर्म का जोर-सा मालूम पड़ता है। कर्म के कारण जीव विकाररूप परिणमित होता 
है - यह बात ही खोटी है। हाँ, इतना है कि उस विभावपरिणमन में कर्म निमित्त होता 

है, परन्तु उसकी अपेक्षा यहाँ नहीं है, क्योंकि परिणमन स्वभाव किसी की अपेक्षा ही 
नहीं रखता है। 

तथा कर्मों का अभाव करने के लिए आत्मा शुभकर्मरूप परिणमन करता हो - ऐसा 

भी नहीं है। पुदूगलकर्म स्वयं ही विभावरूप परिणमन करते हैं। परमाणु अकेला अथवा 

स्कन्धरूप होकर अथवा दोनों ही अवस्थाओं में अपनी-अपनी योग्यता के कारण 

परिणमन करता है, अन्य किसी के कारण से नहीं। एक परमाणु से लेकर अचेतन

महास्कन्ध तक परिणमन होता है, पर होता है सब अपने-अपने ही कारण से। 

जीव और पुद्गल द्रव्यों में ही क्षेत्र से क्षेत्रान्तर होने की योग्यता है। यह शक्षेत्रान्तर 
परद्॒व्यों के कारण नहीं होता है। उत्पाद, व्यय और श्रौव्य - ये तीन सत्‌ के अंश हैं, 
इनमें से एक अंश भी पर के कारण माने तो सत्‌ के नाश होने का प्रसंग आता है। 

सम्यग्दृष्टि को चारित्रमोहनीय के कारण संसार में रहना पड़ता हो - ऐसी बात नहीं 

है। कर्म के कारण जीव परतन्त्र होकर संसार में नहीं घूमता, परन्तु अपने स्वभाव को 

भूलकर घूमता है। तथा यदि वह अपने स्वभाव को पहिचान ले, उसी में लीन हो जाये 
तो फिर कर्म उसे संसार में रहने के लिए नहीं रोक सकते गोम्मटसार में इसप्रकार का 

कथन आता है तो वह निमित्त की अपेक्षा है - ऐसा समझना चाहिए। परनिमित्त की 

रुचि अर्थात्‌ निमित्तदृष्टि हो जाये तो आत्मा की रुचि अर्थात्‌ आत्मदृष्टि नहीं होती है। 

इसप्रकार विभाव व्यंजनपर्याय की मुख्यता से जीव और पुद्गल - दो द्रव्य परिणामी 
कहे। इससे शेष चार द्रव्य अपरिणामी होते हैं - यह निर्णय हुआ। चारों की ही विभाव 

व्यंजनपर्याय नहीं होती है। 

arg ‘sila’ wee की व्याख्या करते हैं:- 

शुद्ध निश्चयनय से निर्मलज्ञान-दर्शनस्वभाव को प्राण कहते हैं और उन चैतन्यप्राणों 
से जो जीता है, वह जीव है। शुद्ध द्रव्यदृष्टि से देखें तो आत्मा शुद्ध ज्ञाता-दृष्टरूप 

चैतन्यप्राणों को धारण करनेवाला है। 

सभी आत्मायें अपने शुद्ध चैतन्यप्राणों से जीती हैं। सम्यग्दर्शन का विषय चैतन्यवस्तु है। 

व्यवहारनय से कहा जाये तो कर्मों के उदय के कारण उत्पन्न द्रव्य-भावरूप चार 

प्रकार के प्राण भी हैं, जिनकी संख्या दश है - पाँच इन्द्रियप्राण, तीन बल, एक आयु 

और एक श्वासोच्छवास। इनके द्वारा भी जीव जीता है। 
  जड़प्राण और अशुद्ध भावप्राण दोनों ही जानने योग्य हैं, आश्रय करने योग्य या आदर 

करने योग्य नहीं हैं। आश्रयणीय अथवा आदरणीय तो शुद्ध एक चैतन्यप्राण ही है। 
इसप्रकार मानने पर ज्ञान के प्रमाणपना आता है। 

ज्ञान स्वतंत्रपने सभी द्रव्यों को जानता है, इसप्रकार ज्ञान-सामर्थ्य की प्रतीति (रुचि)

धर्म है। खुद को जानते हुए भी पर को जानना ही ज्ञान का स्वभाव है। 

सभी द्रव्य सत्स्वरूप हैं। अत: अस्तिपना तो सभी द्रव्यों के सिद्ध हैं। 

स्वलक्ष्य से साधकपना तथा परलक्ष्य से बाधकपना होता है - यह नियम है। यदि 
परपदार्थों के कारण परलक्ष्यी वृत्ति और उससे ही बाधकपना होता है - ऐसा माने तो 

मिथ्यात्व है; क्योंकि परलक्ष्य परपदार्थों के कारण से नहीं, अपितु परलक्ष्यी स्वयं की 

रुचि से होता है। 

उत्पाद-व्यय- ध्रौव्यस्वरूप आत्पद्रव्य में ध्रुव अंश का अवलम्बन होने पर साधकदशा 
होती है। 

प्रश्न - उत्पाद-व्यय तो प्रत्येक द्रव्य में होता है और वह अवलम्बन करने योग्य 

नहीं - ऐसा कहा, तो फिर वह जीव में उत्पन्न ही क्‍यों होता है ? 

उत्तर - एक के एक बाद पर्याय है, यह भी ठीक है। पर उसके अवलम्बन से 

धर्म नहीं होता, यह भी ठीक है; क्योंकि धर्म तो ध्रुव के अवलम्बन से ही होता है। 

उत्पाद-व्यय की धारा कभी नहीं टूटती है, प्रतिसमय उत्पाद-व्यय होता रहता है। 
भ्रुव का अवलम्बन लेने से क्रमबद्धता आती है और उसकी प्रतीति होने से स्वलक्ष्यी 

उत्पाद होता है। पर्याय के लक्ष्य से 'क्रमबद्ध' का निर्णय नहीं होता। भ्रुव परमात्मा 
निजद्रव्यस्वभाव का अवलम्बन होने पर ही 'क्रमबद्ध' के निर्णय में श्रद्धा होती है और 

पर्यायबुद्धि मिट जाती है। 

उत्पाद-व्यय की धारा कभी नहीं टूटती है तथा जो पर्याय जब होनी है, तभी होती 
है - ऐसी श्रद्धा होने पर, परपदार्थों की रुचि मिटकर स्वरुचि हो जाती है और सम्यग्दर्शन 
के उत्पादरूप धारा चलती है। पर्यायदृष्टि रहने पर संसार की धारा चलती है। 

सभी द्र॒व्यों की परिणति क्रमबद्ध है - ऐसा निर्णय ध्रुव के अवलम्बन से होता है, 

पर्याय के अवलम्बन से नहीं, यह मानना ही सच्चा पुरुषार्थ है। 

जैनागम का चाहे कोई अनुयोग हो, चाहे कोई शास्त्र हो, कोई भी गाथा हो या कोई 

भी शब्द हो - सभी का तात्पर्य वीतरागता ही है। 

द्रव्य है और पर से भिन्न है - ऐसा कहने पर भी भिन्नता पर के कारण अथवा



३०६ वृहद्‌-द्रव्यसंग्रह प्रवचन 

पर के आश्रित नहीं है - यह निर्णय हो जाये तो पर की रुचि नहीं रहती, आत्मबुद्धि 

ध्रुवतत्त्व के श्रद्धानपूर्वक होती ही है। वीतरागता हुए बिना नहीं रहती। 

  

इसलिए छह द्रव्य, पंचास्तिकाय, सात तत्त्व, नव पदार्थ आदि सभी में द्र॒व्यदृष्टि की 
ही बात है, द्वव्यदृष्टि करो - यही प्रेरणा है। 

सभी द्रव्यों की सभी पर्यायें 'क्रमबद्ध' ही हैं, यह निर्णय करने पर द्रव्यदृष्टि होती 
है, द्रव्यस्वभाव का अवलम्बन होता है। सम्यग्दर्शन कहो या 'क्रमबद्ध' का निर्णय कहो, 
एक ही बात है। 'क्रमबद्ध' के निर्णय बिना सम्यग्दर्शन नहीं होता। 

अज्ञानी जीवों को ऐसा भ्रम है कि आत्मा के कारण शरीर चलता है, उठता-बैठता 

है तथा हाथ की अँगुलियों के कारण लकड़ी ऊँची होती है। इस भ्रम को दूर करने के 
लिए इस गाथा में स्पष्टीकरण किया। 

  

प्रश्न - आत्मा में अथवा पुद्गल में स्वभावपर्याय होती है, तब तो अन्य की जरूरत 
नहीं पड़ती; परन्तु विभावपर्याय तो अन्य वस्तु के होने पर ही होती है, नहीं होने पर 

नहीं होती - इसका क्या कारण है ? 

उत्तर - जीव और पुद्गल - दोनों ही द्रव्यों में विभाव व्यंजनपर्यायरूप परिणमन 
करने की जो योग्यता है, वह दूसरे द्र॒व्यों के कारण नहीं है। केवली भगवान के भी 
पहले जो विभाव व्यंजनपर्याय थी, वह भी अपने कारण से थी, कर्म के कारण से नहीं। 

संसारी जीवों के अभी जो अशुद्धता है, वह विभाव व्यंजनपर्याय है। 

यहाँ जीव अपने चैतन्यप्राणों से जीता है - यह निश्चय कथन है और द्रव्यप्राणों 

के निमित्त से अथवा अशुद्ध भावप्राणों की योग्यता से जीता है; यह व्यवहार कथन है। 
शास्त्र का कोई भी बोल हो, वह द्रव्यदृष्टि ही कराता है; तदनुसार द्रव्य का आश्रय करें 
तो पर्याय का ज्ञान यथार्थ होता है। वर्तमान पर्याय में जितनी योग्यता है, मात्र उतना 

ही जीव नहीं है; क्‍योंकि पर्याय की योग्यता तो एक समय की है और जीव त्रिकाली 

है; इसलिए श्रुवरूप शुद्ध चैतन्यप्राणों से जीता है, वह जीव है। 

अब “मुत्त' शब्द का खुलासा चलता है:- 

अमूर्त्त शुद्ध आत्मा से विलक्षण स्पर्श, रस, गंध तथा वर्णवाली जो वस्तु है, उसे

मूर्तत कहते हैं और इस मूर्त्तने को धारण करनेवाला अर्थात्‌ मूर्त्तने का सदभाव जिसमें 

है - ऐसा एक पुद्गलद्रव्य ही है। यह जड़ होता है, इसमें ज्ञान नहीं होता। आत्या A 

और अमूर्त्त दोनों को ही जानता है। यही कारण है कि पहले अमूर्त्त आत्मा की बात 
की और आत्मा से विलक्षण (विपरीत लक्षणवाला) द्रव्य मूर्तत है - यह कहा। पुद्गल 

के अलावा पाँचों द्रव्य अमूर्त्त हैं - यह न समझकर अज्ञानी संयोग के कारण आत्पमा 
को मूर्त्त समझता है, इसी बात का खुलासा करते हैं। 

जीव अनुपचरित असद्भूतव्यवहारनय से मूर्त्त हे और शुद्धनिश्वयनय से अपूर्त्त है। 
तथा धर्म, अधर्म, आकाश और काल द्रव्य तो सभी अपेक्षाओं से अमूर्त्त है। 

भगवानस्वरूप आत्मा चिदानंद घनस्वभाव का धारक अमूरत्त है। केवल उसकी 
पर्याय में विकार है, उस विकार में निमित्त मूर््तिक कर्म है और कर्मों का एकक्षेत्रावगाही 
संबंध आत्मा से है - यह बताने के लिए असद्भूतव्यवहारनय से आत्मा को मूर्त्तिक 
कहा है, परन्तु अमूर्त्त आत्मा कदापि कर्मों के संयोग से मूर्तिक नहीं होता। उसकी तो 

प्रत्येक पर्याय अमूर्त्त ही रहती है, स्पर्शादिरूप नहीं हो जाती। यही कारण है कि 

असदभूत कहा। 

    

तथा विकार आत्मा की पर्याय में होता है, त्रिकालस्वभाव में नहीं है। अरे! 

विकारोत्पत्ति में निमित्तभूत कर्म तो आत्मा की पर्याय में भी नहीं है। यह अनुपचरित 

कथन हुआ। 

कर्म आत्मा के लिए परपदार्थ होने से कर्म का आश्रय व्यवहार है। 

इसप्रकार अनुपचरित असद्भूतव्यवहारनय से आत्मा को मूर््तिक कहा है, परन्तु 

आत्मा मूर्त्त नहीं है, अमूर्तत ही है; क्योंकि कर्म और आत्मा दोनों ही भिन्न-भिन्न द्रव्य 

हैं - यह बताने के लिए असदभूत कहा। जिससे सिद्ध होता है कि भिन्न कर्मों के कारण 

आत्मा में विकार नहीं होता है। 

कर्म के कारण विकार होता है, जो ऐसा मानते हैं; उन्हें व्यक्त और स्थूल अपनी 
पर्याय की स्वतंत्रता भी भासित नहीं होती है। इसलिए जो ऐसा कहते हैं कि अव्यक्त 
और त्रिकाली ध्रुवस्वभावी आत्मा की स्वतंत्र दृष्टि हमें हुई, उनकी यह मान्यता खोटी 

है; क्योंकि जिसे पर्याय की स्वतंत्रता भासित नहीं होती, उसे ध्रुव आत्मा की या साक्षात्‌ 

परमात्मा की श्रद्धा न तो होती है और कभी हो भी नहीं सकती। 

निश्चयनय और व्यवहानय का यथार्थ ज्ञान तो धर्मी (सम्यग्दृष्टि जीव) को ही होता 

है, मिथ्यादृष्टि को नहीं। 

जो पहले तो निश्चयनय से आत्मा को अमूर्त्त जाने, पश्चात्‌ व्यवहारनय से उसे मूर्त्त 

कहे तो उसका ज्ञान सच्चा होता है; परन्तु नय विवक्षा न समझने से आत्मा अमूर्त्त है 
- ऐसा यथार्थ ज्ञान अज्ञानी को नहीं होता तथा धर्म, अधर्म, आकाश और काल भी 

अमूर्त्त द्रव्य हैं, यह ज्ञान भी उसे नहीं होता है। 

आत्मा को जाने बिना शास्त्र में लिखे अनुसार मात्र धारणारूप ज्ञान यथार्थ नहीं 

होता है। 

आत्मा को व्यवहार से मूर्त्त कहा। इसका अर्थ यह है कि आत्मा के समीपवर्ती जो 

मूर्त्त कर्म हैं, वे आत्मा में नहीं हैं - यह जतलाने के लिए आत्मा को व्यवहार से मूर्त्त 
कहा है। इस बात को समझे बिना क्षुक्कक कर्मानंदजी, जो आज अन्य धर्मों को मानते 
हैं, आत्मा मूर्त्त है - ऐसा मानते हैं। इतना ही नहीं “तत्त्वार्थसार' का आधार देते हैं और 
कहते हैं कि आचार्यदेव ने जीव को मूर्त्त कहा है, इसलिए आत्मा मूर्त्त है; परन्तु उनकी 
यह बात खोटी है। 

अज्ञानदशा में आत्मा के साथ पर का संबंध है - यह बताने के लिए व्यवहारनय 

से आत्मा को मूर्त्त कहा है, आत्मा मूर्त्त हो नहीं गया है। 

अब “सपदेसं' शब्द की व्याख्या करते हैं:- 

लोकाकाश जितने असंख्य प्रदेशों को आत्मा धारण करनेवाला है। आत्मा (जीव), 

पुदूगल, धर्म, अधर्म, आकाश और काल - ये सब मिलकर पंचास्तिकाय कहलाते हैं 

तथा सप्रदेशी हैं। कालद्रव्य एक से अधिक प्रदेशवाला नहीं होने से अप्रदेशी है। एक 

प्रदेशवाले द्रव्य को उपचार से अप्रदेशी कहा जाता है। यह जैन आगम की शैली है। 

भगवान आत्मा एकरूप अखंड होकर भी असंख्यप्रदेशी है, उसके असंख्यप्रदेश 

आत्मा में ही हैं, पुदगल आदि अन्य द्वव्यों के प्रदेश भी अपने-अपने द्रव्यों में हैं। आत्मा 
का अस्तित्व आत्मा से है, अन्य द्र॒व्यों के कारण नहीं है तथा अन्य द्र॒व्यों का अस्तित्व 

भी अपने-अपने द्रव्य के कारण है, अन्य किसी द्रव्य के कारण नहीं। 

जिसे अपने ज्ञान की पर्याय उग्र करना हो, उत्कृष्ट करना हो; वह अपने में ही 
ज्ञानपर्याय को समा दे अर्थात्‌ उपयोग को अपनी आत्मा में ही टिकाये, आत्मा में ही 

रहे। इसके लिए परपदार्थों की किंचित्‌मात्र भी आवश्यकता नहीं है, क्योंकि अपना 

आत्मा स्वयं अनंत गुणों का स्वामी है, असंख्यप्रदेशी आत्मा के गुण और पर्याय भी 
आत्मा के प्रमाण के बराबर हैं। 

  

  

“एकाग्रचिन्तानिरोधो ध्यानम्‌' - यह कहा। यहाँ एकाग्र होने के लिए पर की 

आवश्यकता नहीं, आत्मस्वरूप से बाहर जाने की आवश्यकता नहीं है। प्रत्येक आत्मा 

असंख्यप्रदेशी है - यह बात प्रत्यक्ष सिद्ध है। 

इसप्रकार स्पष्टीकरण हो जाने पर भी वेदान्त और जैन के सिद्धान्त में थोड़ा-सा 
अन्तर है - ऐसा कोई कोई विद्वान (पंडित) मानते हैं, परन्तु यह ठीक नहीं है; क्योंकि 

दोनों के बचनों में पूर्व और पश्चिम दिशा के बराबर या जमीन और आसमान जैसा अन्तर 
है। बहुत द्रव्य, बहुत गुण आदि होने पर भी वेदान्ती एक द्रव्य और एक गुण आदि 

मानते हैं - यह बात प्रसिद्ध है। 

फिर भी अज्ञानी इसमें अनेकान्त लगाता है कि निश्चय से जैन और वेदान्त 

एक हैं और व्यवहार से उनमें फर्क (अन्तर) है, परन्तु उसने अनेकान्त को समझा ही 

कब है ? 

जैनों को छोड़कर किसी ने भी आत्मा को असंख्यप्रदेशी नहीं माना है, इसलिए भी 

अन्य मतावलम्बियों के साथ जैनों का मेल नहीं बैठता है। 

आत्मा तो ज्ञानस्वभावी है, ज्ञेय पदार्थ जितने और जैसे हैं; ज्ञान उनको ज्यों का त्यों 

जानता है। आत्मा का ज्ञानरूप स्वभाव ही धर्म है और वह आत्मा को छोड़कर अन्यत्र 

बाहर कहीं भी नहीं जाता है। इसलिए आत्मा को छोड़कर अन्यत्र कहीं भी धर्म नहीं 

है और न ही खोजना चाहिए। 

आत्मा असंख्यप्रदेशी है, अनंतगुणों का धारक है, ध्रुव परमात्मा है - ऐसी श्रद्धा 
हो जाने पर धर्म होता है। 

अब 'एय' (एक) शब्द का अर्थ कहते हैं:- 

द्रव्यार्थिकनय से धर्म, अधर्म और आकाश - ये तीनों ही द्रव्य एक-एक हैं और 

जीवद्रव्य, पुदूगल और कालद्रव्य - ये तीनों द्रव्य अनेकानेक हैं। जैसे- जीव अनंत हैं, 
पुदूगल अनंतानंत हैं और कालाणु असंख्य हैं। इसप्रकार छह द्र॒व्यों को वास्तविकरूप 

से जानकर जो अपनी आत्मा का आराधक है, वहीं मोक्ष को प्राप्त करता है और 

आत्मस्वरूप की विराधना करनेवाला त्रसपर्याय की आयु पूर्ण कर नियम से निगोद में 

जाता है। 

स्वतत्त्व की वास्तविक रुचि बिना परपदार्थों की रुचि कम नहीं होती तथा टलती 

भी नहीं है। 

अब “खेत्त' (क्षेत्र) शब्द का अर्थ समझूाते हैं:- 

  

समस्त द्र॒व्यों को अवगाह देने की सामर्थ्य एक आकाशद्रव्य में ही है, शेष पाँच 

द्रव्यों में नहीं। आकाश में पाँचों प्रकार के द्रव्य रहते हैं। इसलिए आकाश को क्षेत्र कहते 

हैं। न्याय से समझ में आनेवाली बात है। क्षेत्र से आकाश विस्तृत है, फिर भी गुणों 

की अपेक्षा सभी द्र॒व्यों के समान अनंतगुणोंवाला है, एक पुद्गल परमाणु में अनंत गुण 

हैं। ज्ञान एक समय में सबको जानता है, चेतन्यस्वभावी आत्मा सबको जाननेवाला है 

- ऐसा अज्ञानी स्वीकार नहीं करता है। 

अब 'किरिया य' शब्द की व्याख्या चलती है :- 

  एक स्थान से दूसरे स्थान में गमपन अथवा हलन-चलनरूप क्रिया केवल जीव और 

पुदगल दो ही द्र॒व्यों में होती है, शेष द्रव्यों में नहीं। 

स्वास्तिकवाला आठ सौ मन का पत्थर जयपुर से यहाँ आया है तो वह अपनी 

क्रियावती शक्ति से आया है, रेल से नहीं आया; रेल थी इसलिए आया है - ऐसा भी 

नहीं है। यदि दूसरों के कारण आये तो उसकी क्रियावती शक्ति मानने में नहीं आती 

और क्रियावान वस्तुयें ही सिद्ध नहीं होतीं और ज्ञान खोटा हो जाता है। मिथ्याज्ञान से 
आत्मा जानने में नहीं आता है, इसलिए वह आत्मा को भी नहीं मानता है। 

टीकाकार कहते हैं कि जीव और पुद्गलों में ही, क्षेत्रान्तर होकर, गमन करने की 

शक्ति है; अन्य चार द्रब्यों में नहीं।

कितने ही लोग यह मानते हैं कि जीव sik yore seat में क्रिया तो होती है, 
पर निमित्त के आने पर होती है, निमित्त के बिना नहीं होती। अत: उन्होंने वस्तुत: क्रिया 

को नहीं माना। 

देखो! यह हाथ चलाया। यहाँ चलानेरूप क्रिया का वर्त्तमान उपादान कारण हाथ 
के परमाणु हैं, जो अपनी स्वतंत्र परिणमन शक्ति के कारण क्षेत्रान्तर होते हैं। आत्मा की 

उपस्थिति अथवा धर्मास्तिकाय के कारण क्षेत्रान्तर होते हों - ऐसा नहीं है, क्योंकि आत्मा 

एवं धर्मद्रव्य प्रेक होकर हाथ को नहीं चलाते। आत्पा का क्षेत्रान्तर शरीर के कारण 
एवं शरीर का क्षेत्रान्तर आत्मा के कारण होता है। तथा यह भी नहीं है कि आत्मा 

के कारण कर्म को दूसरे क्षेत्र में जाना पड़े और कर्म के कारण आत्या को क्षेत्रान्तर 
होना पड़े। 

संयोग के कारण परिणमन होता है - ऐसा मानने पर कर्मों के कारण आत्मा में 
विकार होता है - मानना पड़ेगा, जो आगम-सम्मत नहीं है। क्षेत्रान्तर होने की क्रिया 

जीव और पुदगल दोनों ही द्रव्यों में अपने कारण से स्वयमेव होती है - ऐसा न मानकर 
अन्य-अन्य कारणों से होती है, यह मानें तो जीव और पुद्गल क्रियावान सिद्ध 

नहीं होंगे। 

अग्नि के संयोग होने पर जल से बनी भाष (वाष्प) के कारण इंजन नहीं चलता। 

पेट्रोल के कारण मोटर नहीं चलती। घोड़े के कारण गाड़ी नहीं चलती और हाथी के 

कारण गजरथ नहीं चलते, क्योंकि प्रेरक निमित्त के कारण कोई वस्तु नहीं चलती। 

प्रत्येक परमाणु अथवा स्कमन्धों में क्षेत्रान्तर होने की क्रिया स्वयं ही उनकी वर्त्तमान 
योग्यता के कारण ही होती है। अष्ट्सहस््री आदि शास्त्रों में निमित्त का कथन तो है, 

पर उसका आशय यह नहीं कि निमित्त प्रेरक होकर क्रिया करता अथवा कराता है, 

अपितु निमित्त को नहीं माननेवाले वेदान्तादि मत वाले को यह बताने के लिए हैं कि 
निमित्त भी है - इस प्रयोजन से, व्यवहारनय से निमित्त का कथन वहाँ किया गया है। 

द्रव्य स्वतंत्र है और उसकी पर्याय भी स्वतंत्र है - ऐसा माने बिना द्रव्यदृष्टि नहीं 

होती। पण्डित फूलचन्दजी ने पंचाध्यायी के अनुवाद में लिखा है कि निमित्त के कारण 

उपादान में कार्य मानने पर अनवस्था दोष आता है; क्योंकि हाथ आत्मा की इच्छा के 

कारण चलता है, इच्छा कर्म के कारण होती है और कर्म का परिणमन भी काल के 

कारण होता है - इत्यादि मानने पर काल का परिणमन किस कारण से माना जाये ? 

कहीं भी बात ठहरती नहीं है, इसप्रकार अनवस्था दोष आता है। 

अज्ञानी कहता है कि निमित्त से उपादान में कुछ कार्य होता है - ऐसा माना जाये 

तभी निमित्त को मानना होता है, नहीं तो नहीं होता। 

उक्त बात ठीक नहीं है, क्योंकि दोनों का कार्य स्वतंत्र है। निमित्त निमित्त में है और 

उपादान उपादान में, यही मानना यथार्थ है। राजवार्तिक में लिखा है कि यदि दवा से 
रोग नहीं मिटता हो तो सारे आयुर्वेदशास्त्र के झूठे होने का प्रसंग आता है। यहाँ कहने 
का आशय यह है कि जब रोग मिटता है, तब दवा का निमित्त होता है, दवा के कारण 

रोग मिटा हो - ऐसी बात नहीं है। वहाँ निमित्त के कर्त्त्व का पोषण नहीं, उपस्थिति 

का संकेत है। 

देखो, आज जगह-जगह चर्चा चलती है कि निमित्त-ठपादान की यह चर्चा सोनगढ़ 

वालों ने नई चलाई है, पहले नहीं थी; परन्तु लोगों को कुछ भी खबर नहीं है। भाई ! 

निमित्त-उपादान की बात (चर्चा) अनादि से है, शाश्वत है। 

पर क्या करें ? लोग पहले से चली आ रही अपनी मिथ्या मान्यताओं को ही सही 

मानते आ रहे हैं, भगवान की बात सुनते ही नहीं हैं। यहाँ तो आचार्य कहते हैं कि 
निमित्त-उपादान तो हमेशा से हैं। हमने आज तक उसे नहीं जाना था - यह भूल थी। 
जब तक इसका ख्याल नहीं होगा, भूल मिटने का अवकाश भी नहीं है। 

रोटी बनती है, पर स्त्री के कारण नहीं; बेलन आदि के कारण भी नहीं, बेलन आदि 
भी हाथ की अँगुलियों से नहीं चलाये जाते; क्योंकि बेलन, रोटी आदि अनंत पुद्गल 

परमाणुओं के स्कन्ध हैं, उन्हें कौन परिणमाये ? किसमें ऐसी सामर्थ्य है ? पुदूगल भी 
जड़ेश्वर है। क्रिया करने की सामर्थ्य स्वयं उसकी है, उसे कौन लूट सकता है ? जिसकी 
जो शक्ति है सो है, दूसरा कोई भी उसे लूट नहीं सकता, न ही कुछ सहायता कर सकता 
है अर्थात्‌ न ही उसमें अपनी शक्ति मिला सकता है। 

स्वतंत्रतामूलक दृष्टि हुए बिना अनादिमूढ़ता समाप्त नहीं होती। अतः स्वतंत्रस्वभाव 
की दृष्टि करना चाहिए। पर से भिन्न प्रत्येक द्रव्य सदा ही स्वतंत्र है। गुण और पर्यायें 
भी स्वतंत्र हैं - ऐसा जानकर स्वभावदृष्टि करना - यही धर्म है।

arg ‘fired’ शब्द का अर्थ करते हैं:- 
  

धर्म, अधर्म, आकाश और काल - ये चारों द्रव्य अर्थपर्याय की अपेक्षा अनित्य हैं 

तथापि मुख्यवृत्ति से इनमें व्यंजनपर्याय नहीं है, इसलिए नित्य हैं। तथा द्र॒व्यार्थिकनय 

से जीव और पुद्गल द्रव्य भी नित्य हैं, फिर भी अगुरुलघुगुण के परिणाम और 

व्यंजनपर्याय की अपेक्षा दोनों को अनित्य कहा जाता है। 

देखो ! छह द्रव्यों में कोई भी पदार्थ सर्वधा नित्य और अनित्य नहीं, नित्यानित्य हैं; 
क्योंकि उत्पाद, व्यय और ध्रुवपना सभी द्र॒व्यों का स्वरूप है; परन्तु यहाँ पर दूसरी अपेक्षा 

से बात की है कि अर्थपर्याय के परिणमित होने पर भी व्यंजनपर्याय नहीं है, इसलिए 

चार द्रव्यों को नित्य कहा है । अस्तित्वादि अनंतगुणों का परिणमन हो रहा है, इसे मुख्य 

न करके विभाव व्यंजनपर्याय की मुख्यता से नित्य और अनित्य भेद पड़ते हैं।       

जीव और पुदूगल में विभाव व्यंजनपर्याय होती है - इस अपेक्षा से उनको अनित्य 

कहा है। उनकी विभाव व्यंजनपर्याय अन्य के कारण होती हो - ऐसी बात भी नहीं 

है। जैन सिद्धान्त प्रवेशिका में विभाव व्यंजनपर्याय की व्याख्या है कि अन्य निमित्त से 

जो पर्याय हो, वह विभाव व्यंजनपर्याय है। इस कथन में निमित्त के कर्तृत्व को लेकर 

बात नहीं है, अपितु विभाव व्यंजनपर्याय के होने में कोई अन्य निमित्त होता है, इतना 
बताना है। अतः जहाँ जिस अपेक्षा से जो कथन किया गया हो, उसे वैसा ही समझना 

चाहिए। 

किसी के माथे पर पोटली रखी है - इसका आशय यह है कि वह माथे के आधार 

पर नहीं है। पोटली पोटली के आधार पर एवं माथा माथे के आधार पर है। एक परमाणु 

के ऊपर पोटली नहीं रहती है, उसे छूती नहीं है तो माथे पर कैसे रह सकती है ? नहीं 
रह सकती; क्योंकि माथे में रहनेवाले अनंत पुदूगल परमाणु परस्पर एकमेक नहीं होते, 

पृथक्‌-पृथक्‌ ही रहते हैं। निष्कर्ष यह निकला कि पोटली अपने आधार पर अपनी 

योग्यता से रहती है। 

पन्द्रह मनुष्यों ने मिलकर पत्थर को ऊँचा किया - यह बात सिद्धान्त के हिसाब 

से सही नहीं है; क्योंकि पन्द्रह मनुष्यों की शक्ति भिन्न-भिन्न है, एक नहीं है। जब एक 
मनुष्य पत्थर नहीं उठा सकता तो पन्द्रह मनुष्यों ने पत्थर उठाया - यह बात कहाँ से 

आयी? वास्तव में बात यह है कि पत्थर अपनी योग्यता से ऊँचा उठा है, मनुष्य तो 
मात्र निमित्त है। जैसे कई पुद्गलपरमाणुओं से मिलकर स्कन्ध बना है - यह व्यवहार 

है, वैसे ही सभी ने मिलकर पत्थर उठाया, यह भी व्यवहार है। 

  

जब एक भी परमाणु आत्मा को विकार नहीं कराता तो अनंत परमाणु मिलकर 

कर्मरूप होकर आत्मा को विकार करायें - यह संभव नहीं है। 

इस गाथा में प्रथम “परिणामी' कहकर जीव और पुद्गल द्रव्यों को विभाव व्यंजनपर्याय 

होने के कारण परिणामी और शेष को अपरिणामी कहा था। अब “णिच्चं ' शब्द से उसी 

को स्पष्ट किया है कि चार द्र॒व्यों की विभाव व्यंजनपर्याय नहीं होती, इसलिए बे नित्य 

हैं तथा जीव और पुदूगल की विभाव व्यंजनपर्याय होने से उन्हें अनित्य कहा है - 
इसप्रकार 'परिणामी' बोल के साथ मेल बैठता है। 

अब “कारण ' शब्द की व्याख्या करते हैं:- 

धर्म, अधर्म, आकाश, काल और पुद्गल - ये पाँचों द्रव्य जीव के शरीर, वाणी, 

मन, प्राण, उच्छवास, गति, स्थिति, अवगाहन और वर्तनारूप कार्य में निमित्त होने से 

व्यवहारनय से कारण कहे गये हैं। गुरु-शिष्य परस्पर एक-दूसरे को व्यवहार से उपकार 

करते हैं, परन्तु पुद्गल आदि पाँच द्रव्यों के लिए जीव थोड़ा भी कारण नहीं है, उनका 

कुछ भी उपकार नहीं करता, इसलिए अकारण है। 

तत्त्वार्थसृत्र में जीव का उपकार Ge करता है, शरीर-वाणी आदि का निमित्त होने 

से उपकार निश्चित होता है - ऐसा कहा गया है तथा आत्मा के दु:ख में भी yaar 

का उपकार स्पष्टरूप से वर्णित है। वास्तव में उपकार का अर्थ वहाँ निमित्तकारण से 

लिया गया है। 

संसार में आत्मा के परिभ्रमण का निमित्तकारण कर्म और नोकर्म है। आत्मा जब 

बोलने का भाव करता है, तब वाणी पुदूगल के निमित्तपूर्वक निकलती है, यह उपकार 
जीव के लिए हुआ। यहाँ यह समझ लेना चाहिए कि जहाँ-जहाँ परद्रव्य से कार्य का 
होना कहा है, वह व्यवहारनय से कहा गया है, यथार्थत: नहीं। मोक्षमार्गप्रकाशक के 

पृष्ठ २५१ पर कहा है - ““व्यवहारनय स्वद्रव्य-परद्रव्य को अथवा उनके भावों को 

अथवा कारण-कार्यादेक को किसी को किसी में मिलाकर निरूपण करता है, सो ऐसे

श्रद्धान से मिथ्यात्व है।'' 
  

    

जब जीव स्वयं गति करता है, तब उसकी गति में धर्मास्तिकाय को निमित्तकारण 

कहते हैं - ऐसे ही स्थिति में अधर्मास्तिकाय, अवगाहन में आकाश और परिणमन में 

कालद्रव्य निमित्त है। पुद्गल की बात ऊपर आ ही गई है। इसप्रकार पुदूगल आदि पाँचों 
को निमित्तकारण कह कर जीव के सिवाय जगत में अन्य पाँच द्रव्यों का भी अस्तित्व 

है - यह ज्ञान कराया है। 

अब जीव जीव का उपकार करता है, यह भी व्यवहार का कथन है, स्पष्ट करते 

हैं। गुरु समझाता है और शिष्य अपने क्षयोपशम के अनुसार समझता है। यहाँ गुरु 

निमित्तरूप उपकार करता है - यह आशय है तथा गुरु की आत्मा में अपने योग्यताप्रमाण 

परिणमन होता है, तब शिष्य की उपस्थिति वहाँ होती है - यही कारण है कि शिष्य 
वहाँ निमित्तरूप उपकार करता है - यह कहा जाता है। आत्मा को आत्मा निमित्त होता 
है, यह बात तो कही ही गई है, परन्तु आत्मा पुदूगल आदि द्रव्यों को निमित्तकारण भी 

नहीं है - यह बात भी यहीं कह दी है। 

छहों (सभी) द्रव्य अपने-अपने कारण परिणमित होते हैं - इतना व्यवहारज्ञान भी 

जिसको नहीं है, उसे द्रव्यस्वभाव की खबर ही नहीं है। प्रत्येक द्रव्य की वर्त्तमान पर्याय 

स्वतंत्र है - ऐसा यथार्थ श्रद्धान-ज्ञान जिसको नहीं, उसे द्रव्य की स्वतंत्रता की बात नहीं 

बैठती। बैठे भी तो कैसे ? जीव की नैमित्तिकदशा जब अपने कारण से होती है, तब 

पुदूगल आदि पाँचों द्रव्यों को निमित्त कहते हैं, इससे पाँच द्रव्य भी कारण हैं। 

अब जीव द्रव्य किसमें कारण है और किसमें अकारण - स्पष्ट करते हैं। गुरु-शिष्य 

परस्पर एक-दूसरे का उपकार करते हैं - यहाँ एक जीव दूसरे को निमित्त है। गुरु के 
शब्दों का शिष्य के प्रति उपकार है अर्थात्‌ पुदूगल जीव में कारण पड़ता है - यह बात 
तो आ गई है। यहाँ तो जीव में जीव को निमित्त कहा है; क्योंकि गुरु जो कहना चाहते 
हैं, वह शिष्य जानता है तथा उसी समय गुरु शिष्य की विनय भी जानता है। यहाँ गुरु 
का कहना और शिष्य की विनय परस्पर एक-दूसरे का उपकार हैं। गुरु का उपदेश और 
शिष्य द्वारा गुरु की सेवा आदि कार्य होना - यह बात पुद्गल को लेकर नहीं है, मात्र 

जीव में जीव की बात को लेकर है। तथापि पुद्गलादि पाँच द्वव्यों के प्रति जीव कुछ

भी उपकार नहीं करता, इससे अकारण है। 

निगोद का जीव अपने कारण परिणमित होता है, तब उसमें कर्म निमित्त है। जीव 

गति करे इसमें धर्मद्रव्य, स्थित रहे इसमें अधर्मद्रव्य, परिणमन करे उसमें कालद्रव्य और 

जीव को अवगाहन देने में आकाशद्रव्य निमित्त है। इसप्रकार पाँचों द्रव्य जीव की 

अवस्थाओं में निमित्त हैं, परन्तु पाँचों द्रव्यों की अवस्थाओं में जीव निमित्त नहीं है, अतः 
अकारण है। 

  

'घड़ा बना' - इसमें कुम्हार निश्चयकारण तो है ही नहीं, व्यवहारकारण भी नहीं 

है - ऐसा समझना। भाषावर्गणा और कार्माणवर्गणाओं की पर्यायें स्वतंत्र हैं, उनके होने 

में जीव व्यवहार से भी कारण नहीं है, इस कारण भी आत्मा अकारण है। 

देखो ! यहाँ बहुत सरल बात कहते हैं कि जब आत्मा स्वयं विकार करे, तब कर्म 

को कारण कहा जाता है, किन्तु आत्मा जड़कर्मों की पर्याय के होने में निश्चयकारण 

तो है ही नहीं, व्यवहारकारण भी नहीं है। 

भाषा के परिणमन में और शरीर के क्षेत्रांतर होने में आत्मा कारण नहीं है। यह वस्त्र 

ऊँचा उठा तो अपने कारण से - उसके ऊपर उठने में जीव निमित्तकारण नहीं है, क्योंकि 

जीव पुदूगल को अकारण है। 

  

एक द्रव्य की पर्याय अन्य द्रव्य की पर्याय का कर्त्ता नहीं है। यहाँ तो जीव के 

व्यवहार से कारणपने का भी निषेध करते हैं। कोई भी जीव अन्य की अवस्था में 

व्यवहार से भी कारण नहीं। 

एकबार निर्णय करके पुदूगल आदि की स्वतंत्र अवस्था में जीव कारण नहीं - इस 

निरपेक्ष क्रिया को समझ लेना चाहिए, क्योंकि इसे समझे बिना सापेक्षपना भी ख्याल 

में नहीं आता। इसप्रकार जीव अकारण है। 

ag ‘anal’ शब्द का स्पष्टीकरण देखिये:- 

शुद्धद्॒व्यार्थिकनय से जीव बंध-मोक्ष, द्रव्य-भावरूप, पुण्य-पाप और घट-पट आदि 
का कर्त्ता नहीं है। सम्यग्दर्शन स्वयं वीतरागी निर्मल पर्याय है, परन्तु उसका ध्येय परम 

स्वभाव है। शुद्धद्रव्य को ही देखनेवाला ज्ञानपक्ष से बात करता है तथा शुद्ध द्रव्यार्थिकनय

से ज्ञात शुद्धपारिणामिकभाव अथवा अनादि-अनंत एकस्वरूप को ही ग्रहण करता है 
अथवा जानता है। पुण्य-पाप की पर्याय अथवा मोक्षमार्ग की एक समय की पर्याय को 

गौण करके नित्यानंद ध्रुवज्ञायक आत्मा शुद्धनेश्वयनय का विषय है। इस दृष्टि को मुख्य 

करके जाना जाये तो आत्मा मोक्ष की कारणभूत सम्यग्दर्शन आदि पर्यायों का कर्त्ता नहीं 
है तथा बंध के कारणभूत पुण्य-पाप आदि भावों का भी कर्त्ता नहीं है। कर्त्ता शब्द का 

अर्थ यहाँ परिणमन करानेवाले से है। शुद्धद्र॒व्यार्थिकनय के विषय में परिणमन और 
परिणमनकर्त्ता - ये दो भेद नहीं होते। संसार दशा के कारणभूत पुण्य-पाप का परिणमन 

और मोक्ष दशा के कारणभूत सम्यग्दर्शन आदि बीतरागी पर्याय का परिणमन दोनों ही 
Bese में नहीं है तथा द्रव्यदृष्टि भी इस परिणमन को स्वीकार नहीं करती है। 

  

शुद्धद्॒व्यार्थिकनय का विषय ध्रुवपदार्थ है, परिणमन अथवा उत्पाद-व्यय व्यवहारनय 
का अथवा अशुद्ध निश्चयनय का विषय है। प्रत्येक पदार्थ में तीनों अंश एक साथ हैं। 

जैसे नई पर्याय का उत्पाद, पुरानी पर्याय का व्यय और श्रुव-सदृशपने कायम रहना। 

इसप्रकार “उत्पादव्ययक्षौव्ययुक्ते सत्‌' - यह आगमवाक्य कहा गया है। 

उत्पाद-व्यय तो परिणमनरूप है, बदलता है, एकरूप नहीं रहता; इसलिए व्यवहारनय 

अथवा अशुद्धद्॒व्यार्थिननय का विषय है। 

शुद्धद्रव्यार्थिकनय स्वयं श्रुतज्ञान की पर्याय है और वह उत्पाद-व्यय धर्मरूप पर्याय 

है, फिर भी उसका विषय श्रुव अर्थात्‌ शुद्धस्वभाव है। इसप्रकार शुद्धस्वभाव को 

जाननेवाले जीव उत्पाद-व्यय को अशुद्धनिश्चयनय से जान लेते हैं, उनका ज्ञान यथार्थ 

है तथा “मैं सदा शुद्धस्वभावी हूँ, एक हूँ” - इत्यादि का भान हुए बिना निश्चयनय का 
ज्ञान तो सच्चा होता ही नहीं, व्यवहार-पर्याय का ज्ञान भी सच्चा नहीं होता है। 

कोई पूछता है कि सभी जीव सिद्धसमान हैं - ऐसा कहना चाहिए न? 

समाधान - सभी जीव सिद्धसमान हैं - यह बात बिलकुल ठीक है, द्रव्यार्थिकनय 

की अपेक्षा अज्ञानी भी सिद्धसमान है - ऐसा ज्ञान हो जाने पर भी अज्ञानी को इस तथ्य 

का सही भावभासन नहीं होता, ख्याल नहीं आता। सम्यक्‌ श्रुतज्ञानी के ही नय होते 
हैं, अत: वे ही यथार्थतः यह जानते हैं कि अज्ञानी और ज्ञानी सभी सिद्धसमान हैं। 

शुद्धद्वव्य पर दृष्टि हुए बिना रागपर्याय अथवा निमित्त का यथार्थ ज्ञान नहीं हो सकता

है। यही कारण है कि शुद्धद्र॒व्यार्थिकनय की बात पहले कही है। जिसका ज्ञान हो जाने 

पर पर्याय आदि का ज्ञान अशुद्धनय से कराते हैं। 

  

शुद्धद्॒व्य कैसा है ? अब यह ज्ञान कराते हैं। शुद्ध आत्मद्रव्य जैसे सम्यग्दर्शन-ज्ञान- 
चारित्र आदि पर्याय का pat नहीं है, वैसे ही पुण्य-पाप भावों का तथा घट-पट आदि 

जड़ पदार्थों का कर्त्ता नहीं है। एक रजकण भी आत्मा यहाँ से वहाँ नहीं करता। 

जिसप्रकार राग वर्त्तमान पर्याय में होता है, वस्तु में नहीं; उसी प्रकार सम्यग्दर्शन 

पर्याय भी वस्तुस्वभाव में नहीं होती, वर्तमान पर्याय में ही होती है। इसप्रकार ध्रुव पदार्थ 
का ज्ञान जिसको होता है, उस जीव को रागादि का यथार्थ ज्ञान होता है। 

अशुद्धनिश्वयनय से शुभ तथा अशुभ उपयोग से परिणत होनेवाला आत्मा पुण्य- 
पाप परिणामों का कर्त्ता और हर्ष-विषाद आदि भावों का भोक्ता है। दया, दान आदि 

के परिणाम और हर्ष, शोक, रति, अरति आदि के परिणाम भी जीव की पर्याय में ही 

होते हैं; अत: अशुद्धनेश्वयनय आदि सभी जानने योग्य हैं, परन्तु कब जानने योग्य हैं 
- यह भी ध्यान रखना चाहिए कि जब यह जान लिया जाये कि ये परिणाम शुद्धद्रव्य 

में नहीं हैं, तब ही इस विस्तार में जाना चाहिए। 

इस रीति से सच्ची समझपूर्वक ज्ञान करना चाहिए। पर अज्ञानी को सच्ची समझ 

की महिमा आती ही नहीं, वह तो बिना समझे ही प्रतिमा और मुनिपना आदि धारण 
कर लेता है, पर यह सब सच्ची समझ बिना व्यर्थ है, समझकर ही यह सब धारणा 

करना चाहिए। पुण्यरूपी भाव अंशमात्र भी जीवतत्त्व अर्थात्‌ शुद्ध आत्मा में नहीं हैं। 

यह दृष्टि हुए बिना पुण्य-पाप का व्यवहार भी जानने योग्य नहीं है अर्थात्‌ लाभदायक 

नहीं है। 

पुण्य-पाप का परिणाम जीव में कर्म के कारण होता है - इस मान्यतावाले को 

व्यवहार का भी ज्ञान नहीं है। दया, दान आदि विकारी परिणाम हैं - यह अशुद्धता 
स्वयं जीव का परिणमन है और अशुद्धनिश्चयनय से पुण्य-पाप के परिणामों का कर्त्ता 

आत्मा है। 

कर्म का ऐसा उदय है कि हमें विकार करने ही पड़ते हैं - ऐसा अज्ञानी कहता 

है। पर्याय स्वभाव की खबर जिसे नहीं, उसे द्रव्यस्वभाव और स्वतंत्रता की खबर कैसे

होगी ? अपने शुभाशुभभावों का कर्त्ता जीव स्वयं है, कर्म राग-द्वेष नहीं कराते। जीव 

हर्ष और शोक का भोक्ता है, जड़ का नहीं। अज्ञानी जीवों की यह मान्यता अज्ञान है 
कि देह का दंड देह भोगे और पूर्वकृत कर्म भोगे बिना नहीं छूटते हैं । कर्म, शरीर आदि 
जड़ हैं, उन्हें आत्मा कैसे भोग सकता है ? वह तो स्वयं में उत्पन्न हर्ष-शोक आदि को 

भोगता है, कर्म के कारण बाह्य पदार्थों को नहीं भोगता। 

जीव अशुद्धद्॒व्यार्थिकनय से राग-द्वेष भावों का Hat है, शुद्धनेश्वयनय से नहीं - 

ऐसा प्रामाणिक ज्ञान करना चाहिए। 

  

अब अविकारी दशा की बात करते हैं। आत्मा ज्ञान-दर्शनस्वभाव का धारक है - 

ऐसी सच्ची श्रद्धा, ज्ञान और राग रहित आचरणरूप शुद्धोपयोग से परिणत आत्मा मोक्ष 

का कर्त्ता और फलभोक्ता है। जब पूर्ण शुद्धता का कर्त्ता है तो अधूरी शुद्धता अर्थात्‌ 
मोक्षमार्ग का कर्त्ता जीव हो ही गया। 

मोक्ष का फल जो परम आनंद का वेदन है, उसका भोक्ता आत्मा अशुद्धनिश्वयनय 

से है। यह बात साधक के लिए कही गई है, केवली और सिद्धभगवान को नय 

नहीं होते। इसी से वे मोक्ष के फल को भोगते हैं - यह अशुद्धनिश्वयनय से भी नहीं 
कहा जाता। 

साधक जीव यह विचार करता है कि मैं साधकदशा छोड़कर मोक्षदशा प्राप्त करूँ 
- ऐसे मोक्ष का विचार करने पर भेद पड़ता है, क्योंकि अशुद्धनय से मोक्षफल का भोक्ता 

जीव को कहा है। पर्याय और भेद को गौणकर मोक्ष का भोक्ता कहा है, यह समझना। 

द्रव्यदृष्टि करना इसका (नय का) मूल प्रयोजन है। स्वभाव की तरफ झुकने के लिए 

और भेद पर से लक्ष्य हटाने के लिए मोक्ष का भोक्ता जीव अशुद्धनिश्चयनय से है - 
ऐसा कह दिया है, परन्तु इसका अर्थ यह नहीं कि सिद्धभगवान अशुद्धनय से मोक्ष को 

भोगते हैं। सिद्ध और केवली भगवान के नय-विवक्षा होती ही नहीं है। यहाँ पर साधक 

की बात है, यही अपेक्षा समझना चाहिए। 

आत्मा अपने शुभ-अशुभ परिणामों का तथा शुद्धभावों का कर्त्ता है, अन्य का नहीं । 
भाई ! विशुद्ध ज्ञान-दर्शन स्वभाव का धारक अपना ही आत्मा है, जो अपनी ही 
सम्यकृश्रद्धा, ज्ञान और आचरणरूप शुद्ध उपयोग से परिणत होकर मोक्ष का कर्त्ता तथा

भोक्ता होता है - ऐसा अशुद्धनिश्वयनय से कहने में आता है। साधक जीव जब विचार 

करता है तो जीवद्रव्य और मोक्षपर्याय यह भेद पड़ता है - इसलिए अशुद्ध कहा है। 
अरहंत और सिद्ध परमेष्ठी के नय ज्ञान नहीं होता है, परन्तु साधकजीव को भेद का 
विचार आता ही है, जिसका कथन अशुद्धनय से होता है। 

  

सभी शुभ, अशुभ तथा शुद्ध परिणामों का कर्त्ता जीव है; क्योंकि जीव स्वयं ही उन 

परिणामों को करता है। पर के कारण वे परिणाम नहीं हुए, यह कर्त्तापन की 
स्वतंत्रता है। 

तथा पुद्ूगल आदि पाँचों द्रव्य अपने-अपने परिणामों से परिणमन कर रहे हैं, अतः 
अपने-अपने परिणामों के कर्त्ता हैं। कर्म का परिणमन कर्म के कारण होता है, आत्मा 
के राग के कारण नहीं। इच्छा के कारण भाषा नहीं बोली जाती, क्योंकि शरीर और भाषा 
की पर्याय परमाणु से होती है, आत्मा से नहीं। मकान की अवस्था परमाणु से बनती 

है, कारीगर से नहीं। तथा पैसे की पर्याय पैसे के परमाणुओं के कारण है, आत्मा के 

कारण नहीं; परन्तु अज्ञानी जीव व्यर्थ में ही कर्त्त्व का अभिमान करता है। 

जड़ की पर्यायों का कर्त्ता आत्मा है' जो ऐसा मानता है - वह “ईश्वर जगत का 

कर्त्ता है! - ऐसी मान्यतावालों के समान ही मिथ्यादृष्टि है। 

यहाँ यह सिद्धान्त प्रतिपादित हुआ कि द्रव्य में जो-जो परिणमन हो रहा है, उसका 
कर्त्ता वह-वह द्रव्य स्वयं ही है, अन्य कोई नहीं। इसप्रकार विचार करने पर पर-संबंधी 

अहंकार गिर जाता है। 

जड़ और चेतन सभी पदार्थ अपने-अपने कारण ही परिणमित होते हैं। निमित्त 

मिला-इसलिए इनकी ऐसी अवस्था हुई, यह बात है ही नहीं। इस द्रव्यसंग्रह शास्त्र में 
तो छहों द्र॒व्यों का परिणमन स्वतंत्र होता है, यही बताया गया है। पुद्गल द्रवित- 
परिणमित होता है, शरीर, मकान आदि जितनी भी अवस्थायें होती हैं, वे सभी पुदूगल 
से ही होती हैं। घड़े का कर्त्ता मिट्टी है, कुम्हार नहीं। रोटी का कर्त्ता उसके परमाणु हैं 

बाई नहीं। 

अज्ञानी जीव को परकर्त्तृत्व का अभिमान होता है। उसके दिमाग में यह बात आती 

ही नहीं कि जड़ में भी स्वयं की परिणमन शक्ति है।

वास्तव में जीव के पुण्य-पापरूपी परिणामों का कर्त्ता कर्म नहीं है। राग अपने 

कारण से होता है, पर के कारण से नहीं। पुद्गल, धर्म, अधर्म, आकाश और काल में 

Ural ही द्रव्य जीव के परिणामों के अकर्त्ता हैं। पुण्य-पाप, आखव, बंध वगैरह विकारी 
परिणामों का कर्त्ता कर्म नहीं है। 

कर्म के कारण उपसर्ग होता है तथा कर्मों की बलजबरी से अमुक-अमुक गतियों 

में जाना पड़ता है - यह बात ठीक नहीं है। 

“बुद्धि कर्मानुसारी होती है' - ऐसा कुछ लोगों का कहना है। यह उनका निमित्त 

की अपेक्षा से नैमित्तिक कथन है। वास्तव में तो कर्म किसी को भी बलजबरी से विकार 

कराता ही नहीं है। 

काललब्धि आये तो मुक्ति हो जाये तथा कर्म का उदय मंद पड़ जाये तो निगोद 
में से जीव बाहर निकले - यह बात खोटी है; क्योंकि काल अथवा कर्म कोई भी किसी 

को पुण्य-पाप नहीं कराते। जीव स्वयं अपने-अपने परिणामों के कर्त्ता हैं। समयसार 

में जीव को पुण्य-पाप परिणामों का अकर्त्ता कहा है, वहाँ दूसरी अपेक्षा है। वहाँ वर्तमान 
परिणाम को स्वतंत्र माना है, पश्चात्‌ त्रिकाली स्वभाव में अशुद्धता नहीं है - यह बतलाने 

के लिए स्वभाव की अधिकता बताकर पुण्य-पाप का कर्त्ता जीव नहीं है - ऐसा 
द्रव्यदृष्टि करानेवाला कथन किया है, परन्तु जो जीव ऐसा मानता है कि कर्म के कारण 

अपने में परिणमन होता है, उसे द्र॒व्यदृष्टि नहीं होती है। धर्मी जीव पूर्ण आत्मा को श्रद्धा 
में लेकर भी चारित्र धारण क्यों नहीं करता ? इस प्रश्न के जवाब में अज्ञानी जीव कहता 

है कि चारित्रमोहनीय कर्म के उदय के कारण उसे चारित्र प्रकट नहीं होता है; परन्तु 
उसकी यह बात सही नहीं है; क्योंकि प्रत्येक परिणाम अपने कारण होता है। पुद्गलकर्म 
जीव के परिणामों का अकर्त्ता है। 

अब 'सर्वगत' शब्द का अर्थ स्पष्ट करते हैं:- 

  

आकाश लोक तथा अलोक में व्याप्त है, अत: सर्वव्यापक है तथा लोक में धर्म तथा 

अधर्म द्रव्य व्याप्त हैं, इसलिए उनको सर्वगत कहा है। 

जीवद्र॒व्य में सभी जीव समुद्घात नहीं करते - इस कारण जीव असर्वगत है, परन्तु 

आकाश में सभी जीव रहते हैं - इस अपेक्षा भी आकाश सर्वगत है।

  तथा पुद्गलद्रव्य लोकाकाश के बराबर महास्कन्ध की अपेक्षा से सर्वगत है, शेष 

सभी पुदूगलों की अपेक्षा असर्वगत है तथा एक कालाणु की अपेक्षा कालद्रव्य सर्वगत 

नहीं है; परन्तु लोकाकाश में रत्नों की राशि के समान ठसाठस व्याप्त असंख्य कालाणुओं 

की अपेक्षा से कालद्रव्य भी लोक में सर्वगत है। 

व्यवहारनय की अपेक्षा से सभी द्रव्य परस्पर एकक्षेत्र में रहते हैं। आत्मा और कर्म 

एकक्षेत्र में रहते हैं, पर ऐसा होने पर भी कर्म आत्मा में प्रवेश नहीं करते। यदि एक 

द्रव्य अन्य द्रव्य में प्रवेश करे तो अनंत द्रव्य नहीं रह सकते; सभी मिलकर एक हो 
जायेंगे। कर्म कर्म में रहता है, आत्मा में नहीं; आत्मा आत्मा में रहता है, कर्म में नहीं। 

प्रत्येक पदार्थ अपने-अपने में ही परिणमन कर रहा है। एक आकाशक्षेत्र में रहनेवाले 

होने से जीव और कर्म साथ-साथ हैं - ऐसा बोला जाता है, परन्तु अज्ञानीजीव व्यवहार 

कथन को सही नहीं समझता - इसलिए भूल करता है। 

जीव का चेतना गुण कर्म में प्रवेश नहीं करता और कर्म का रूपीपना आत्मा में 

प्रवेश नहीं करता। धर्म का गतिहेतुत्व गुण जीव में प्रवेश नहीं करता। तथा जीव भी 

अपना जीवत्व स्वभाव और पुदूगल अपना रूपीपना नहीं छोड़ता। व्यवहारनय एक- 

दूसरे का एक-दूसरे में ज्ञान कराता है, परन्तु वस्तु एक-दूसरे में प्रवेश नहीं करती। 

व्यवहार तो ज्ञान करने के लिए है, आदरणीय नहीं। प्रत्येक वस्तु स्वतंत्र है। 

यहाँ कोई कहे कि मंत्र से साँप का जहर उतर जाता है, फिर आप कैसे कहते हैं 

कि प्रत्येक वस्तु स्वतंत्र है ? 

समाधान- भाई! एक परमाणु दूसरे परमाणु को छूता ही नहीं है। अनंत पुद्गल 

परमाणुओं का स्कन्धरूप जो मंत्र बोला जाता है, वह भाषावर्गणा का शब्दरूप परिणमन 

है। तथा शरीररूप परमाणुओं का स्कन्ध शब्दरूप स्कन्धों से पृथक्‌ है। भाषा के परमाणु 

शरीर के परमाणुओं को स्पर्श ही नहीं करते तथा स्कन्ध में भी एक परमाणु दूसरे परमाणु 

को नहीं छूता है। एक परमाणु की पर्याय का अन्य परमाणु की पर्याय के साथ 

अन्योन्याभाव है। अभाववाली वस्तु अन्य में प्रवेश करे - ऐसा नहीं बनता। दो गुण 
स्रिग्धवाला परमाणु चार गुण स्तरिग्धवाले परमाणु से मिलकर चार गुण स्रिग्धवाला हो 

जाता है तो वह अपनी ही वैसी योग्यता होने के कारण हुआ है, दूसरे परमाणु के साथ



चूलिका ३२३ 

उसका संयोग हुआ - इस कारण नहीं। इस रीति से छहों द्रव्य परस्पर प्रवेशरहित हैं । 
  

अब कथन का तात्पर्य बताते हैं कि छहों द्रव्यों में पुण्य-पापरहित शुद्धात्मा 
उपादेय है। 
  प्रत्येक आत्मा परपदार्थों से रहित है। आत्मा रागरहित स्वभाववाला है। ज्ञान और 

आनंद उसका स्वरूप है। दया-दानादि शुभभावों, हिंसादि अशुभभावों और मन, वचन, 

काय के निमित्त से उत्पन्न योगों से रहित होने के कारण शुद्ध है, सदैव एक है; वही 
उपादेय है। 

यहाँ पर्यायदृष्टि छुड़ाकर द्रव्यदृष्टि करायी गई है। पहले कहा था न कि आत्मा में 

उत्पन्न राग के कारण कर्म नहीं है। प्रत्येक परिणाम स्वतंत्र है। शुभाशुभभावों तथा योग 

का कंपन क्षणिक है, अशुद्धभाव है और तेरा स्वरूप नहीं है; इसलिए पर्याय की रुचि 
छोड़कर त्रिकालीस्वभाव की रुचि कर। 

जो जीव पर के कारण अपने में कार्य मानता है तथा कर्म के कारण मेरे परिणाम 
होते हैं - ऐसा मानता है तो वह निमित्त से भी जुदा नहीं हुआ। वह पर्याय की रुचि 
छुड़ाने के लिए और द्र॒व्यबुद्धि करने के लिए कहा है कि शुद्ध आत्मा उपादेय है। 

परपदार्थ तथा निमित्त आदरणीय नहीं, शरीर कर्म आदि भी आदरणीय नहीं। पैसा 

सुखरूप और सुख देनेवाला नहीं। परपदार्थों में सुख है - यह कल्पना भी शुद्ध आत्मा 

के नहीं है। पुण्य-पाप भावों से रहित आत्मा शुद्ध है और एक वही आदरणीय है, परन्तु 
जो जीव पर में अटककर द्र॒व्यदृष्टि नहीं कर सकते हैं, उनके लिए भावकर्म का कर्ता 

आत्मा है - ऐसा निश्चय प्रथम भूमिका में कराते हैं। ऐसी समझ रखनी चाहिए। 

  

इस अध्याय में छह द्रव्यों का वर्णन है। भगवान सर्वज्ञदेव ने छहों द्रव्य गुण-पर्याय 
सहित जैसे देखे और जाने हैं, वैसा ही उपदेश दिया है। यहाँ पर तो अभी यह विचार 

चलता है कि उन द्रव्यों में कौन हेय हैं और कौन उपादेय ? 

पुदूगल, धर्म, अधर्म, आकाश और काल - ये पाँचों ही द्रव्य आदरणीय नहीं है; 
क्योंकि शरीर, कर्म वगैरह पाँचों द्रव्य ज्ञान के ज्ञेय तो हैं, परन्तु आश्रय (अंगीकार) करने 

योग्य नहीं हैं। अब जीव द्रव्य की बात करते हैं। शुद्ध निश्वयनय से देखा जाये तो 
सभी जीव शक्तिपने शुद्ध ही हैं तथा ज्ञान और आनंद के पिंड हैं, एक समय की विकारी

पर्याय को गौण करके देखें तो सभी जीव आनंद के कंद हैं, ज्ञानरूप एक ही स्वभाव 
को धारण करनेवाले हैं, वास्तव में तो सभी परमात्मा समान हैं। 

  

इसप्रकार का निश्चय करने पर निजशक्ति की प्रतीति होती है कि मैं स्वयं परमात्मा 

के समान हूँ। यह निर्णय करनेवाले जीव को सभी जीव पूर्ण हैं, शुद्ध हैं - ऐसा जानने 

में आता है। अपने आत्मा की श्रद्धा, ज्ञान सही होते ही सभी जीव ज्ञान और आनंद 
आदि शक्तियों से भरे हुए हैं - यह ज्ञान हो जाता है। इसलिए शुद्धनिश्वयनय से 
शक्तिरूप से सर्व जीव शुद्ध-बुद्ध-एकस्वभावी होने से उपादेय हैं। 

व्यक्ति विशेष की अपेक्षा से अरहन्त, सिद्ध, आचार्य, उपाध्याय और साधु पाँचों ही 

परमेष्ठी उपादेय हैं। अरहन्त और सिद्धपरमेष्ठी सर्वज्ञ अर्थात्‌ पूर्णज्ञान के धारी हैं तथा 
आचार्य, उपाध्याय और साधु परमेष्ठी अल्पज्ञ हैं। इस अपेक्षा देखें तो अरहन्त और सिद्ध 
उपादेय हैं। निश्चयनय की दृष्टि से एक सिद्ध ही उपादेय हैं अथवा वे सभी उपादेय 

हैं, जो परम आनंद का अनुभव कर रहे हैं। 

  

परमनिश्चयनय से कहा जाये तो भोगादि की अभिलाषा से रहित तथा सम्पूर्ण 

(शुभाशुभ) विकल्पों से रहित परमध्यान के काल में सिद्ध भगवंतों के समान निज शुद्ध 

आत्मा ही उपादेय है। शरीर, मन, वाणी - आत्मा नहीं, आत्मा से अत्यन्त भिन्न हैं 

पृथक द्रव्य हैं और जो व्यवहाररत्नत्रय के विकल्प उठते हैं, वे सभी हेय हैं, उनसे भिन्न 

आत्मा शुद्ध चिदानंद-स्वरूप प्रभु है, सर्व सामर्थ्य का धारी है। 

आत्मा स्वयं ज्ञाता भी है और ज्ञेय भी। त्रिकाली श्रुव परमात्मा ज्ञेय और वर्त्तमान 

ज्ञान की पर्याय जाननेवाली होने से ज्ञान (ज्ञाता) है, इसप्रकार ज्ञान पर्याय की स्वज्ञेय 
में एकता है, यही एकता परम ध्यान है, निर्विकल्प अनुभव है। निर्विकल्प अनुभव 

अरहन्त, सिद्ध परमात्माओं के तो होता ही है, परन्तु आंशिकरूप से साधक को भी 

होता है। जिस समय एकमात्र चिदानंद आत्मा को निजज्ञान का ज्ञेय बनाया जाता है, 

उससमय निज शुद्ध आत्मा उपादेय है। आत्मध्यान चौथे, पाँचवें, सातवें और आगे के 

सभी गुणस्थानों में होता है। गुणस्थानातीत सिद्ध परमात्मा भी परम ध्यान में लीन हैं 

- ऐसा समझना। 

राग के काल में साधक जीव का लक्ष्य निमित्त की तरफ होता है, परन्तु दृष्टि शुद्ध

चैतन्यतत्त्व को ही स्वीकार करती है। इसप्रकार श्रद्धा दृढ़ीभूत होने के पश्चात्‌ निर्विकल्प 

ध्यान के काल में स्वरूपस्थिरतापूर्वक शुद्धचैतन्‍न्य को अंगीकार करना - मात्र यही 
उपादेय है। राग की भूमिका में कुदेवादि संबंधी विनय हटी और सुदेवादि संबंधी विनय 
उपजी, पर दृष्टि तो अकेले स्वभाव को ही स्वीकार करती है। 

निजशुद्धात्मद्रव्य को छोड़कर शेष सभी द्रव्य हेय हैं - यह तात्पर्य समझना। 

शुद्ध-बुद्ध स्वभाव का अर्थ क्‍या है? ऐसा पूछने का आचार्य उत्तर देते हैं:- 

मिथ्यात्व, राग-द्वेष आदि सम्पूर्ण विभावों से रहित होने के कारण आत्मा शुद्ध है। 
केवलज्ञान, केवलदर्शन आदि गुणों से परिपूर्ण होने के कारण बुद्ध है। अहा हा! आत्मा 

का स्वभाव शुद्ध-बुद्ध एकत्वस्वरूप है। जहाँ-जहाँ शुद्ध-बुद्ध एक स्वभाव पद आये, 
वहाँ-वहाँ पूर्वोक्त लक्षण के अनुसार उनका अर्थ समझना चाहिए श्रीमद्‌ रायचन्द्रजी ने 

वृहद्‌-द्रव्यसंग्रह ईडर में बाँचा था। उनकी आत्मसिद्धि में भी ये शब्द प्रयुक्त हुए हैं। 

“शुद्ध बुद्ध चेतन्यघन, स्वयं ज्योति सुखधाम '' 

इसप्रकार छह द्रव्यों की चूलिका पूर्ण हुई। 

अब चूलिका शब्द का अर्थ स्पष्ट करते हैं। किसी भी पदार्थ का विशेष व्याख्यान 

करना अथवा पूर्व में कहे हुए विषय में जो बात नहीं कही गई, उसको कहना तथा 

दोनों का एक साथ कथन करना चूलिका है। 

इस चूलिका के पश्चात्‌ जीव तथा पुद्गलद्रव्य की पर्यायरूप जो आस्रव आदि सात 

पदार्थ हैं, उन्हें ग्यारह गाथाओं द्वारा दूसरे अधिकार में समझाया गया है। 

    इसप्रकार श्रीमद्‌ नेमिचन्द्र सिद्धान्तिदेव विरचित वृहद्‌-द्रव्यसंग्रह पर आध्यात्मिकसत्पुरुष 

श्रीकानजी स्वामी के प्रवचन पूर्ण हुए।

